
Útdráttur 

Áhrif náttúrunnar á heilsu og velferð fólks hefur hlotið talsverða athygli á síðustu árum. Í 

því samhengi hafa fræðimenn fjallað um mikilvægi náttúrunnar fyrir sálfélagslega velferð 

og bent á neikvæðar afleiðingar þess að einstaklingar dvelji minna í náttúrunni nú en áður. 

Þá hefur verið bent á að unglingar geti verið sérstaklega viðkvæmir fyrir því að þróa með 

sér sálfélagslegan vanda til dæmis vegna skorts á mikilvægum verndandi þáttum í 

umhverfi þeirra. Niðurstöður rannsókna benda til þess að dvöl í náttúrunni sé verndandi 

þáttur í uppeldi barna og geti því verið mikilvæg í meðferð við sálfélagslegum vanda barna 

og unglinga. 

Í þessari ritgerð er fjallað um stöðu þekkingar á áhrifum náttúrumeðferða þegar unnið 

er með unglingum með sálfélagslegan vanda. Markmiðið er tvíþætt; annars vegar að taka 

saman stöðu þekkingar á áhrifum náttúrumeðferðar með unglingum í sálfélagslegum 

vanda og hins vegar að varpa ljósi á hlutverk leiðbeinenda slíkra nálgana. Gögn voru 

fengin með markvissri ítarleit í rafrænum söfnum. Í kjölfarið var gerð innihaldsgreining á 

10 rannsóknargreinum sem fjölluðu um áhrif náttúrumeðferða á unglinga í 

sálfélagslegum vanda. Niðurstöðurnar leiddu í ljós að áhrif náttúrumeðferðanna voru 

margvísleg og tengdust bæði náttúrunni og hæfni leiðbeinenda. Dvöl í náttúrunni hafði 

almennt róandi áhrif á unglingana og gaf þeim frí frá samfélagsmiðlum og tækni. 

Meðferðin hafði í för með sér jákvæðar breytingar á hegðun og hugsun unglinganna, 

framfarir í tilfinningastjórnun, bætt félagstengsl, aukið sjálfstraust, samskiptahæfni og 

eflingu sjálfsmyndar. Félagsráðgjafar ættu því að skoða náttúrumeðferð sem valkost 

þegar unnið er með unglingum í sálfélagslegum vanda.  



4 

Formáli 

Ritgerð þessi er 12 eininga (ECTS) lokaverkefni til BA-gráðu í félagsráðgjöf við Háskóla 

Íslands. Hún var unnin undir leiðsögn Hervarar Ölmu Árnadóttur, dósents, og ég vil þakka 

henni sérstaklega fyrir allan þann stuðning sem hún hefur veitt mér við gerð 

ritgerðarinnar. Hún var mér til halds og trausts í gegnum allt ferlið, hvatningar og 

ábendingar hennar voru ómetanlegar. Hervör Alma kveikti áhuga minn á viðfangsefninu 

í áfanganum ferðalög og útilíf og á því mikinn þátt í minni ákvörðun að vilja skrifa um þetta 

efni. Ástríða mín fyrir þessu tiltekna efni tengist einnig því að ég var mikið í sveit sem barn 

og unglingur. Á hverju ári fékk ég tækifæri til að verja sumrinu í náttúrunni sem ég vil 

meina að hafi haft jákvæð áhrif á mig og átt þátt í móta mig sem þá manneskju sem ég er 

í dag. Þá vil ég þakka fjölskyldu minni og vinum fyrir að hafa trú á mér og standa ávallt við 

bakið á mér. Auk þess vil ég þakka systur mömmu sérstaklega fyrir prófarkalestur.  

 
  



5 

Efnisyfirlit 

Útdráttur ..................................................................................................................... 3 
Formáli ........................................................................................................................ 4 
Efnisyfirlit .................................................................................................................... 5 
Myndaskrá ................................................................................................................... 7 
1 Inngangur ................................................................................................................ 8 
2 Náttúran ............................................................................................................... 10 

2.1 Samspil manns og náttúru ............................................................................... 10 
2.2 Áhrif náttúrunnar ............................................................................................ 11 

3 Náttúrumeðferðir .................................................................................................. 13 

3.1 Hugmyndafræði og meðferð ........................................................................... 13 
3.2 Leiðbeinendur náttúrumeðferða ..................................................................... 16 

3.2.1 Félagsráðgjafar sem leiðbeinendur .......................................................... 17 

4 Unglingar .............................................................................................................. 20 

4.1 Unglingsárin ..................................................................................................... 20 

4.1.1 Áhættuþættir ............................................................................................ 21 
4.1.2 Verndandi þættir ...................................................................................... 22 

4.2 Tengsl unglinga við náttúruna ......................................................................... 23 
4.3 Meðferðarúrræði ............................................................................................. 24 

5 Aðferðafræði ......................................................................................................... 25 

5.1 Markmið og rannsóknarspurningar ................................................................. 25 
5.2 Innihaldsgreining ............................................................................................. 25 
5.3 Gagnasöfnun ................................................................................................... 25 
5.4 Úrtakið og þátttakendur .................................................................................. 26 
5.5 Greining gagna ................................................................................................. 28 
5.6 Takmarkanir og álitamál .................................................................................. 28 

6 Niðurstöður ........................................................................................................... 29 

6.1 Náttúran og heilsueflandi áhrif ........................................................................ 29 
6.2 Breytingar á sálfélagslegum þáttum ................................................................ 31 
6.3 Leiðbeinendur .................................................................................................. 33 
6.4 Gagnrýnin umræða og takmarkanir ................................................................ 34 

7 Umræður .............................................................................................................. 36 

7.1 Lokaorð ............................................................................................................ 39 



6 

Heimildaskrá .............................................................................................................. 41 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



7 

Myndaskrá 

Mynd 1. Ákvörðun um fjölda rannsókna sem valdar voru í innihaldsgreininguna og 
hvernig gagnasöfnun var háttað. .............................................................................. 26 

Mynd 2. Upplýsingar um rannsóknirnar sem valdar voru í innihaldsgreininguna. Nöfn 
höfunda og ártal, land, þátttakendur, rannsóknarsnið og tímaritin sem birtu 
þær. ........................................................................................................................... 27 

 

 

 

 

 

 

 

 

 

 

 

 

 

 

 

 

 

 

 

 

 

 



8 

1 Inngangur 
Áhugi á tengslum mannsins og náttúrunnar hefur aukist verulega á síðastliðnum árum og þá 

einna helst á síðasta áratug (Ives o.fl., 2017). Heimspekingurinn Aldo Leopold greindi frá því 

árið 1949 að einstaklingar þurfi að líta á náttúruna sem hluta af samfélaginu til að upplifa þau 

gæði sem hún hefur uppá að bjóða (Leopold, 1949). Í staðinn hefur maðurinn litið á náttúruna 

sem uppsprettu gæða sem gagnast honum og reynt að beygja hana undir sig án þess að skilja 

öflin sem hún býr yfir (Ólafur Páll Jónsson, 2020; Páll Skúlason, 2014). 

Niðurstöður ýmissa rannsókna hafa bent til þess að dregið hafi úr sambandi manna við 

náttúruna og að afleiðingarnar geti birst sem sálfélagslegur vandi (Driessnack, 2009; Gass o.fl., 

2012; Louv, 2005). Hugtakið sálfélagslegir þættir vísar til þeirra þátta sem nauðsynlegir eru til 

að einstaklingur geti gert sér grein fyrir og unnið úr tilfinningum sínum, tekið þátt í félagslegum 

samskiptum, skipulagt og mótað líf sitt. Til sálfélagslegra þátta teljast; félagslegir- og sálrænir, 

ásamt getunni til að stjórna eigin lífi (Cooper, 2002; Íðorðabankinn, 2016). Áhugi á áhrifum 

þess að vera úti í náttúrunni hefur í kjölfarið aukist og fræðimenn greint frá því í rannsóknum 

sínum að vellíðan eykst því meiri tíma sem einstaklingur ver í náttúrunni (Lubans o.fl., 2012; 

Maller o.fl., 2005; Stevens, 2010; Tremblay, 2015). Í því samhengi hafa menn beint sjónum 

sínum að áhrifum útiveru í náttúrulegu umhverfi á líðan unglinga. Mest öll samskipti unglinga 

nú til dags á mikilli tækniöld fara fram á internetinu eða í gegnum samfélagsmiðla og því verja 

unglingar minni tíma úti í náttúrunni (Fernee o.fl., 2019; Stevens, 2010; Twenge, 2017; Twenge 

o.fl., 2018).  

Þegar náttúrumeðferð er beitt í vinnu með unglingum er byggt á þeirri hugmynd að 

meðferðin eigi sér stað undir berum himni í þeim tilgangi að leyfa öflum náttúrunnar að hafa 

áhrif á unglingana og efla tengsl þeirra við hana (Berger, 2009; Berger og McLeod, 2006; 

Harper o.fl., 2018; Louv, 2008). Eftirfarandi ritgerð byggir á niðurstöðum 10 rannsóknagreina 

sem fundnar voru með kerfisbundinni leit í gagnasöfnum. Greinarnar eru frá árunum 2016 til 

2020 og fjölluðu um áhrif náttúrumeðferða á unglinga í sálfélagslegum vanda. Markmiðið er 

annars vegar að taka saman stöðu þekkingar á áhrifum náttúrumeðferða á unglinga í 

sálfélagslegum vanda og hins vegar að varpa ljósi á hlutverk leiðbeinenda þegar slíkum 

nálgunum er beitt. Leitast verður svara við eftirfarandi spurningum:  

1. Hver er staða þekkingar á áhrifum náttúrumeðferða á unglinga í sálfélagslegum 

vanda á síðustu fimm árum? 

2. Hvaða eiginleikar eru mikilvægir fyrir leiðbeinendur að hafa í huga þegar unnið er 

með unglingum í sálfélagslegum vanda úti í náttúrunni samkvæmt niðurstöðum 

rannsókna? 

Að loknum inngangi verður fjallað um náttúruna almennt og gerður greinarmunur á 

náttúru og umhverfi. Þar verður einnig komið inn á tengsl mannsins við náttúruna og þau áhrif 

sem talið er að náttúran hafi á heilsufar. Í þriðja kafla er fjallað um náttúrumeðferðir og 

hugmyndafræði. Þá verður fjallað um í hverju það felst þegar náttúran er undirstaða 

meðferðar og tengt við kenninguna um reynslunám. Að lokum verður rætt um leiðbeinendur 

í náttúrumeðferðum með áherslu á félagsráðgjafa. Fjórði kafli fjallar um unglingsárin og hvað 

felur í sér að vera unglingur. Þar verður komið inn á þá áhættu- og verndandi þætti sem geta 

aukið líkur á eða spornað gegn sálfélagslegum vanda meðal unglinga. Því næst er fjallað um 

tengsl unglinga við náttúruna og að lokum greint frá meðferðarúrræðum í náttúrunni fyrir 

unglinga í sálfélagslegum vanda. Í fimmta kafla verður fjallað um innihaldsgreiningu 

ritgerðarinnar, rannsóknarsniðið og þeim rannsóknaraðferðum sem beitt var við gagnasöfnun 

og úrvinnslu gagnanna. Þá verður einnig fjallað um takmarkanir og siðferðileg álitamál. Í sjötta 

kafla er farið yfir þau þemu sem niðurstöður innihaldsgreiningarinnar leiddu í ljós. Í sjöunda 

kafla verða niðurstöður teknar saman í fræðilegu samhengi og dregnar af þeim ályktanir. Það 

er von höfundar að niðurstöðurnar nýtist til þess að kveikja áhuga fagfólks á að nýta 

náttúrumeðferðir í vinnu með unglingum í sálfélagslegum vanda.  

2 Náttúran 
Í eftirfarandi kafla verður fjallað um náttúruna og byrjað verður á að gera greinarmun á náttúru 

og umhverfi. Því næst verður greint frá tengslum mannsins við náttúruna og þeim áhrifum sem 

talið er að hún hafi á heilsufar. Stuðst verður við kenninguna um athygli og endurheimt ásamt 

sálþróunarkenningunni því til rökstuðnings. Til að geta tekið saman stöðu þekkingar á áhrifum 

náttúrunnar á unglinga í sálfélagslegum vanda þarf að byrja á að kynna sér samspil manns og 

náttúru. 

2.1 Samspil manns og náttúru 

Náttúran er hinn sýnilegi alheimur. Hún er óendanlegt afl sem maðurinn er umvafinn allt sitt 

líf. Meginvandinn er að skilja þá krafta sem ráða ríkjum í náttúrunni en sérstaða mannsins í 

náttúruríkinu er sú meðvitund sem gerir honum kleift að taka þátt á öðruvísi hátt en aðrar 

lífverur (Páll Skúlason, 2014). Umhverfi er afurð náttúrunnar sem maðurinn leitast við að 

umbreyta og aðlaga eftir eigin þörfum. Umhverfi vísar því til þeirrar ytri náttúru sem er breytt 

af völdum mannsins (Gass o.fl., 2012; Páll Skúlason, 1998). Staða mannsins í náttúrunni felur í 

sér að; búa til umhverfi sem á að verja hann fyrir öflum hennar, aðlaga hana að eigin þörfum 

og geta nýtt auðlindir hennar. Umhverfi hafa þanist út á meðan óspillt náttúran hverfur. 

Mannkynið hefur verið í róttækri umhverfingu á náttúrunni þegar í raun ætti fólk að aðlaga 

umhverfi sitt eftir lögmálum náttúrunnar (Páll Skúlason, 1998, 2014). 

Maðurinn lítur náttúruna þeim augum að hún sé uppspretta gæða sem hann hagnast af. 

Forsenda náttúrunýtingar ætti að vera sá hæfileiki að njóta þeirra hlunninda sem náttúran 

hefur upp á að bjóða í stað þess að reyna að hagnast á henni. Að nálgast náttúruna með það 

að markmiði að njóta hennar, gerir það að verkum að hún fær að vera sjálfstætt afl sem hefur 

áhrif á einstaklinginn (Páll Skúlason, 2014). Aldo Leopold (1949) greinir frá því að upplifun á 

náttúrunni veki upp viðbrögð meðal einstaklinga. Hann vill meina að ánægjan af reynslu 

einstaklinga í náttúrunni byggist ekki einungis á hlunnindunum heldur einnig af gæðum hins 

huglæga auga sem sér það sem fyrir ber. Þegar einstaklingar líta á landslagið sem samfélag 

sem þeir tilheyra, vekur það upp virðingu og væntumþykju (Leopold, 1949). Gagnrýnin 

umræða hefur verið um að siðferðileg gildi mannsins eigi uppruna sinn innan samfélaga sem 

eru aðskilin frá náttúrunni. Því sé litið svo á að náttúran sé utan mannsins en ekki hluti af 

honum sem gerir það að verkum að hann reynir að beygja hana undir sig (Ólafur Páll Jónsson, 

2020) í stað þess að lifa með henni. Vaxandi aðskilnaður frá náttúrunni er talinn geta valdið 

ýmsum sálfélagslegum einkennum á við; kvíða, þunglyndi og streitu (Gass o.fl., 2012). 

2.2 Áhrif náttúrunnar 

Einstaklingar verða oft fyrir áhrifum náttúrunnar án þess þó að átta sig á í hverju áhrifin eru 

fólgin (Stevens, 2010). Niðurstöður ýmissa rannsókna hafa leitt í ljós að náttúrulegt umhverfi 

dragi marktækt meira úr streituviðbrögðum fremur en annarskonar umhverfi (Hartig o.fl., 

1996; Hartig o.fl., 2003; Ulrich, 1979; Ulrich o.fl., 1991). Talið er að einstaklingar hafi almennt 

jákvæðari viðhorf og finni fyrir aukinni lífsánægju þegar þeir eru í nánu sambandi við 

náttúruna. Hin almenna trú að náttúran hafi jákvæð áhrif á andlegt heilbrigði er að þróast frá 

því að vera kenning yfir í sannindi (Louv, 2008). Til að varpa ljósi á þau afgerandi áhrif sem 

náttúran hefur á fólk sem upplifir streitu, hefur verið litið til kenningarinnar um tengsl athygli 

og endurheimtar (e. attention restoration theory). Kenningin byggir á því að daglegt líf fólks 

geri ráð fyrir beinni athygli með einhverjum hætti. Til að viðkomandi geti viðhaldið þeirri 

athygli þarf hann oft að ýta í burtu öðrum hugsunum. Slík útilokun getur leitt til streitu eða 

andlegrar þreytu sem hefur gjarnan mikil áhrif á viðkomandi. Umfang náttúrunnar og áhrif 

hennar eru talin vera það mikilfengleg að aðrar hugsanir en þær sem að henni snúa komist 

ekki að (Sigrún Helgadóttir og Páll Jakob Líndal, 2010). Á þann hátt er dregið úr neikvæðum 

hugsunum sem hefur í för með sér að líkamlegum streitueinkennum fer minnkandi. Þetta ferli 

gerir það að verkum að endurheimt á sér stað sem felur í sér endurnýjun á andlegri, félagslegri 

og líkamlegri getu sem hefur hrakað sökum áreynslu við að mæta sífelldum kröfum daglegs 

lífs (Kaplan og Kaplan, 1989). Litið er á náttúruna sem endurnærandi og heilsueflandi fyrir fólk 

sem þjáist af andlegri þreytu sökum þess að andleg þreyta tengist því oft að athygli fólks fer 

öll í viðamiklar kröfur daglegs lífs (Gass o.fl., 2012). Heilsueflandi umhverfi (e. restorative 

environment) er skilgreint sem aðstæður sem hjálpa einstaklingum að ná fram virkni eða getu 

sem hefur verið skert vegna streitu eða áreitis. Einfaldari útskýring er þegar einstaklingur 

finnur fyrir áreiti eða streitu þá sækist hann í náttúruna sem hefur eðlislægan eiginleika til að 

láta honum líða betur (Hartig og Staats, 2003).  

Dvöl í náttúrunni býður upp á að vandamál daglegs lífs fái aðra mynd og einstaklingar geta 

nýtt sér tækifæri til að sjá tilveruna í nýju ljósi. Áhyggjur, yfirþyrmandi streita og verk sem 

virtust óyfirstíganleg verða auðsigranlegri og jafnvel smávægilegri (Sigrún Júlíusdóttir, 2002). 

Sálþróunarkenning (e. psycho-evolutionary theory) Roger Ulrich (1983) fjallar um eðlislæga 

þörf mannsins fyrir náttúrunni og gengur út á að einstaklingar skynji náttúruna í kringum sig 

og við það birtist skjót tilfinningaleg viðbrögð. Viðbrögðin draga fram tiltekna hegðun og örva 

taugakerfi líkamans sem leiðir til þess að fyrri reynsla og upplifun fléttast inn í aðstæðurnar, 

þá á sér stað hugræn úrvinnsla (Ulrich, 1983). Tilfinningar sem gjarnan vakna geta bæði verið 

neikvæðar og jákvæðar, má þar nefna; hræðslu, vonleysi og reiði eða þá stolt, sigurhug og 

vímukennda gleði sem blandast undrun og hrifningu. Einstaklingar tengja oft tilfinningarnar 

sem náttúran vekur með þeim við eigið líf, aðstæður og reynslu (Sigrún Júlíusdóttir, 2002). 

Með því að verja tíma úti í náttúrunni og efla tengsl við hana er einstaklingur þar af leiðandi 

einnig að tengjast sjálfum sér (Gass o.fl., 2012).  

 

 

 

 

 

 

 

 

 

 

 

 

 

 

 

 

 

 

 



13 

3 Náttúrumeðferðir 
Eftirfarandi kafli greinir frá náttúrumeðferð og hugmyndafræði til að varpa ljósi á hvernig 

unnið er með unglingum í sálfélagslegum vanda í náttúrunni. Greint verður frá því hvað það 

felur í sér að náttúran er undirstaða meðferðar og fjallað nánar um ævintýra- og 

öræfameðferðir sem eru þekktar meðferðir sem eiga sér stað í náttúrunni. Samhliða því verður 

farið stuttlega í hverja og eina meðferðarnálgun sem hugmyndafræði náttúrumeðferða er 

samsett úr. Að lokum verður fjallað um leiðbeinendur í náttúrumeðferðum til að sýna fram á 

tiltekna eiginleika sem þeir þurfa að búa yfir í vinnu með unglingum í sálfélagslegum vanda. 

Félagsráðgjafar verða einnig teknir fyrir sérstaklega og útskýrt hvers vegna þeir henta vel í 

hlutverki leiðbeinenda. Í þeim tilgangi að geta skilið þau áhrif sem unglingar í sálfélagslegum 

vanda verða fyrir í náttúrumeðferðum er nauðsynlegt að greina frá nálguninni sjálfri og á 

hverju hún er byggð. 

3.1 Hugmyndafræði og meðferð 

Náttúrumeðferð er skapandi nálgun sem á sér stað í náttúrunni þar sem hún er undirstaða 

meðferðarinnar (Berger og McLeod, 2006). Grundvöllur náttúrumeðferða er að meðferðin eigi 

sér stað í náttúrunni, að öllu eða einhverju leiti, því hún er opið, lifandi og öflugt umhverfi sem 

hefur upp á marga möguleika að bjóða, sérstaklega þar sem ekki er hægt að stjórna 

aðstæðunum (Berger, 2003). Leitast er við að tengja náttúruna við raunverulegan heim 

einstaklings með því að taka hann úr einangraða og verndaða umhverfinu sem er til staðar í 

hefðbundnum meðferðum en sú lífsreynsla veitir tækifæri til að takast á við hið óvænta og 

óviðráðanlega í lífinu (Berger og Mcleod, 2006). Innan náttúrumeðferða er athyglinni beint að 

því hvernig vellíðan einstaklinga tengjast náttúrunni og hjálpar fólki við að finna innri 

styrkleika. Vegna neikvæðra áhrifa samtímans á sálfélagslega líðan fólks hefur samband þeirra 

við náttúruna hlotið meiri athygli á síðustu árum. Gengið er út frá því að rof hafi orðið á 

tengslum milli manns og náttúru sem birtist í ýmsum sálfélagslegum vandkvæðum á við; 

þunglyndi, einmanaleika, skort á sjálfsvirðingu og félagslegri einangrun, svo dæmi séu tekin. 

Litið er til sálfélagslegra sjónarhorna í þeim tilgangi að útskýra aukninguna á ofangreindum 

vandkvæðum. Dýpra samband einstaklinga við náttúruna í gegnum náttúrumeðferðir eykur 

skilninginn á því náttúrulega eðli sem innbyggt er í manninum (McGeeney, 2016; Roszak, 2001; 

Totton, 2003). 

Reynslunám (e. experiential learning) er nálgun sem sýnt hefur verið fram á að gagnist vel 

í meðferðarvinnu með unglingum í sálfélagslegum vanda. Reynslunám er skilgreint sem ferli 

sem felur í sér samspil milli einstaklings og umhverfisins (Beard og Wilson, 2006; Björn 

Vilhjálmsson, 2020; Norton o.fl., 2014). Aðferðinni er oftar en ekki beitt í náttúrunni sem hefur 

upp á margt að bjóða sem nýtist í slíkri meðferð. Tilgangur reynslunáms felst í að einstaklingar 

læri af reynslunni (e. learning by doing) og fái þar með tækifæri til ígrundunar sem veldur 

breytingu á hugsun og hegðun (Beard og Wilson, 2006; Björn Vilhjálmsson, 2020; Dewey, 

1938). Þegar unnið er eftir aðferðum reynslunáms er meðal annars stuðst við 

reynslunámshring David‘s A. Kolb (1984). Reynslunámshringurinn er námslíkan með  fjögur 

þrep sem vinna saman í hringrás; reynsla/upplifun, ígrundun, alhæfing og nýting/flutningur. 

Hringrás námslíkansins hefst á upplifuninni og hefur hún upphaf og endi ásamt því að gerast í 

tilteknum aðstæðum. Því næst tekur við ígrundun sem er nauðsynlegur hluti af ferlinu þar sem 

unglingurinn þarf að skoða reynsluna á gagnrýninn hátt til að geta tengt hana við fyrri 

upplifanir. Alhæfing felur í sér að einstaklingurinn dragi lærdóm af reynslunni í sambandi við 

tilfinningar sínar, færni, hugsanir og hegðun. Til að reynslunám sé árangursríkt þarf að lokum 

að flytja þessa nýju reynslu yfir á aðrar aðstæður í lífinu og fá þannig tækifæri á að nýta og 

beita lærdómnum (Björn Vilhjálmsson, 2020; Kolb, 1984, 2015). 

Ævintýrameðferð (e. adventure therapy) byggir á ævintýranámi með það að markmiði að 

breyta hvernig einstaklingurinn hegðar sér. Áhersla er lögð á að efla virkni og getu þátttakenda 

í samskiptum og að minnka áhrif hindrandi þátta í lífi þeirra sem koma í veg fyrir eðlilega 

hegðun. Ævintýranámi er ætlað að styðja við þroskalegan vöxt og endurbyggja færni til að 

takast á við raunverulegar hindranir. Einnig getur meðferðin hjálpað til við að leysa vandamál 

sem virðast ómöguleg að yfirstíga, byggja upp traust eða takast á við ólíkar geðshræringar 

(Björn Vilhjálmsson, 2020). 

Kurt Hahn var einn helsti frumkvöðull öræfameðferðar (e. wilderness therapy) og stofnaði 

Outward Bound skólana í Bretlandi (Hopkins og Putnam, 1993). Hugmyndafræði Hahn var sú 

að gefa unglingum tækifæri á að upplifa tilfinningar í þeim tilgangi að finna fyrir ástríðu í lífinu 

en hann hafði séð dæmi um slíkt þegar þeir sigruðust á ævintýralegum verkefnum. Ástæða 

þess að hann lagði áherslu á tengingu unglinga við náttúruna í gegnum öræfameðferðir var að 

hann tók eftir afturförum meðal þessa tiltekna aldurhóps sem hann taldi tengjast hraðri þróun 

lifnaðarhátta samtímans (Björn Vilhjálmsson, 2020; Kolb, 2015). 

Hugmyndafræði náttúrumeðferðar er samþætt úr nokkrum meðferðarformum. 

Meðferðin styðst við þætti úr skapandi póstmódernískum nálgunum á við drama- og 

leikmeðferð (e. drama therapy and play therapy), frásagnarnálgun (e. narrative approach) og 

gestalt meðferð. Einnig styðst meðferðin við þætti úr náttúrumiðuðum nálgunum á við djúpa 

náttúrusálfræði (e. deep ecology) og umhverfissálfræði (e. ecotherapy) (Berger, 2020).  

Markmið drama- og leikmeðferðar er að hjálpa börnum sem eiga við einhver vandkvæði 

að stríða að ná skilning á eigin reynslu (Cattanach, 1995). Drama meðferð leggur áherslu á að 

börn sjái muninn á sjálfum sér og öðrum með því að leika mismunandi hlutverk (Landy, 1994). 

Huizinga (1949) greindi frá því að í gegnum leikmeðferð færi leikur fram út frá þörfum barnsins 

og veitti þeim merkingu. Áhersla er lögð á að stíga út úr raunveruleikanum yfir tímabundið 

svið athafna. Leikurinn er aðgreindur frá venjulegu lífi, bæði hvað varðar staðsetningu og 

tímalengd. Hann er einstök upplifun í lífi einstaklings sem hefur sinn eigin veruleika og er 

athöfn þar sem viðkomandi skoðar veröld sína og sjálfsmynd í tengslum við aðra (Cattanach, 

1995; Huizinga, 1949). Margir unglingar hafa glatað leiknum of snemma úr lífi sínu og því er 

mikilvægt að nýta sér leik í náttúrumeðferðum með unglingum í sálfélagslegum vanda (Björn 

Vilhjálmsson, 2020). 

Frásagnarnálgun er kenning sem byggir á því að þekking og félagslegur skilningur taki 

breytingum. Frásagnir um atburði og aðstæður sem gerast í félagslegu samhengi ganga út frá 

túlkun sem er háð reynslu (Payne, 2005). Meginforsenda frásagnarnálgunar er sú að 

einstaklingur upplifi svo margt í gegnum lífið að hann geti ekki munað allt, og velji þar af 

leiðandi minningarnar og býr til frásagnir út frá þeim. Þegar unnið er út frá frásagnarnálgun 

eru atburðir í lífinu endurmetnir og áhersla lögð á að það sé enginn einn raunveruleiki. Hver 

atburður hefur marga raunveruleika sem byggja á því hvernig einstaklingur upplifir atburðinn 

og þann skilning sem þeir greina út frá umhverfinu (Kelley, 1996). 

Gestalt meðferðin beinist að aðstæðum og atburðum sem gerast í umhverfi einstaklinga 

og leggur áherslu á að skilja eðli breytinga og hvernig einstaklingar mótast og hegða sér 

(O’Leary, 2013-a). Meðferðin byggir á innsýn í meðvitund einstaklinga og tengslum þeirra við 

umheiminn og notar oft hlutverkaleiki sem lausn á fyrri átökum. Meðvitund einstaklinga er 

skynjun á atburðum, aðstæðum og líðan sem er markmið og aðferðafræði Gestalt meðferðar 

(O’Leary, 2013-b; Perls o.fl., 1951). 

Djúp náttúrusálfræði lýsir hugmyndinni um að náttúran hafi innra gildi og gagnrýni 

tæknilega sýn einstaklinga á að nýta náttúrulegt umhverfi fyrir eigin þarfir. Djúp 

náttúrusálfræði leggur áherslu á að náttúran geti hjálpað fólki (Roszak, 2001; Taylor, 2001). 

Umhverfissálfræði leggur áherslu á bein áhrif náttúrunnar á líðan fólks, andlega jafn sem 

líkamlega, og að heilsugóðir einstaklingar endurheimti náttúruna (Brown, 1995; Rader, 2009). 

Lykilatriði í náttúrumeðferðum er að líta á náttúruna sem meðferðaraðila. Hugmyndin er 

sú að leiðbeinandi meðferðarinnar hafi náð góðum tengslum við náttúruna og líti á hana sem 

hinn þriðja aðila í meðferðarstarfinu (Beard og Wilson, 2006; Berger, 2009). Hann er hvattur 

til að þróa með sér sérstakt sjónarmið til að geta tekið miðlæga stöðu og unnið beint með 

unglingnum og leyft náttúrunni að vera í bakgrunninum eða þá tekið sjálfur hinu hljóðlátara 

hlutverki og leyft unglingnum að vinna með náttúrulegu umhverfinu (Berger, 2020).  

3.2 Leiðbeinendur náttúrumeðferða 

Að vera leiðbeinandi og beita leiðsögn, í ýmsum meðferðum, krefst þekkingar, lífsreynslu og 

þroska. Leiðbeinendur þurfa að búa yfir ákveðinni hæfni til að geta haft áhrif og hjálpað 

einstaklingum að ná markmiðum sínum og til að viðhalda árangursríkum samskiptum. 

Leiðbeinandi hefur ekki einn vald til að tryggja skilvirka starfsemi meðferðarinnar heldur er 

sem hluti af heildinni með þátttakendum (Björn Vilhjálmsson, 2020; Johnson og Johnson, 

2009; Ringer, 2002). 

Hlutverk leiðbeinenda í náttúrumeðferðum getur verið flókið þar sem ekki er hægt að hafa 

jafn mikla stjórn á aðstæðum undir berum himni. Því er á ábyrgð þeirra að skapa verndandi 

aðstæður þar sem traust og öryggi er ríkjandi (Björn Vilhjálmsson, 2020). Umhyggja, hvatning 

og nánd frá leiðbeinanda hjálpar til við að mynda trúnaðartraust við unglinginn sem á móti 

skapar forsendur fyrir einlægni og móttækileika fyrir viðgjöf sem hvetur hann til 

sjálfsskoðunar. Slík sjálfsþekking getur skipt miklu máli fyrir þann ávinning sem unglingurinn 

tekur með sér áfram út í lífið eftir meðferðina (Sigrún Júlíusdóttir, 2002). Leiðbeinendur þurfa 

að skapa svigrúm fyrir unglinginn til að prófa nýjar hugmyndir í þeim tilgangi að öðlast 

breytingar á sjálfsmynd, hugsunum og hegðun (Björn Vilhjálmsson, 2020). Kenningin um 

táknræn samskipti (e. interactional symbolism) greinir frá því að sjálfsmynd, viðhorf og 

hegðunarmynstur mótast af því félagslega umhverfi sem umlykur einstaklinginn og af þeim 

persónum sem hann tengist í gegnum sálfélagsleg samskipti. Þetta felur í sér gagnkvæma 

víxlverkun milli einstaklings og félagsþátta. Einstaklingur skilgreinir sig út frá því sem hann sér 

í augum annarra (Mead, 1976). Rannsóknir hafa greint frá mikilvægi þess að leiðbeinendur séu 

fyrirmyndir til þess að jákvætt frávarp geti átt sér stað í sjálfsmynd unglingsins (Corey o.fl., 

2010; Sigrún Júlíusdóttir, 2002). Unglingurinn getur þá horft til leiðbeinandans og 

endurskilgreint sig út frá samskiptum þeirra og frá því hvernig hann sér sig í gegnum 

leiðbeinandann. Þegar jákvæðum frávörpum er beitt á markvissan hátt geta samskiptin haft 

meðferðaráhrif sem leiða til viðhorfsbreytinga hjá unglingnum (Sigrún Júlíusdóttir, 2002). 

Markmið leiðbeinanda á þó ávallt að vera að aðstoða unglingana í að ná betri tökum á lífi sínu. 

Mikilvægt er að þeir átti sig á að lífinu fylgja stöðugar breytingar sem fela í sér að þurfa taka 

ákvarðanir og læra að taka ábyrgð (Björn Vilhjálmsson, 2020; Wurdinger, 2005). Unglingar 

læra af því að gera mistök en það er nauðsynlegt að veita þeim umhverfi sem gerir þeim kleift 

að læra af mistökunum. Það er á ábyrgð leiðbeinanda að venja sig á að fagna mistökum og 

minna unglinginn á að mistök skapi sönn tækifæri til náms (Martin-Kniep, 2000; Wurdinger, 

2005). 

Á sviði útikennslu hafa verið þróuð reynslunáms líkön sem eiga að aðstoða leiðbeinendur 

við að hámarka nám unglinga í náttúrunni (Bunting og Townley, 1999; Wurdinger og Priest, 

1999). Lögð hefur verið áhersla á reynslunám í náttúrumeðferðum og leiðbeinendur 

reynslunáms þurfa að búa yfir sérstökum eiginleikum til að virkja unglinga til þátttöku í 

meðferðinni og skapa hvetjandi umhverfi til þroska. Mikilvægt er að leiðbeinendur styðji 

unglingana í að átta sig á að þeir eru gerendur í eigin lífi (Dewey, 1938; Kolb, 1984). Lykillinn 

er að komast að því hvað vekur áhuga hjá unglingunum svo hægt sé að greina viðeigandi 

vandamál. Hlutverk leiðbeinandans er að veita unglingnum leiðsögn í gegnum námsferlið og 

veita upplýsingar og bjargráð þegar hann festist (Wurdinger, 2005). Reynslunám felur í sér að 

unglingar dragi lærdóm af upplifunum en Dewey (1938) nefnir að ekki sé öll reynsla tilefni til 

lærdóms og leiðbeinendur þurfi að veita unglingunum stöðuga leiðsögn í gegnum námsferlið 

svo þeir leiti svara við vandamálum sínum og læri af reynslunni (Dewey, 1938). 

3.2.1 Félagsráðgjafar sem leiðbeinendur 

Grundvöllur í starfi félagsráðgjafa er að hafa trú á getu hvers og eins til að nýta hæfni sína til 

fullnustu og markmiðið er að vinna að lausn persónulegra og félagslegra vandamála (Embætti 

Landlæknis, e.d.). Félagsráðgjafar eru stór hópur starfsmanna innan geðheilbrigðis-

þjónustunnar og hollusta þeirra liggur í að efla líf notenda sinna (National Association of Social 

work, 2005). Félagsráðgjöf hefur ávallt haft sterk söguleg tengsl við náttúrumeðferðir og 

útivistarhreyfingar, meðal annars á Íslandi, og notkun ævintýralegra athafna því ekki nýtt á 

nálinni. Félagsráðgjafar tóku virkan þátt í stofnun og þróun Hálendishópsins sem var stofnaður 

hérlendis árið 1989. Markmið Hálendishópsins var að taka unglinga í sálfélagslegum vanda, á 

aldrinum 13-18 ára, úr þeim aðstæðum sem þeir voru vanir og fara með þá í 13 daga 

bakpokaferðalag um strandir á Vestfjörðum (Björn Vilhjálmsson, 2020; Mishna o.fl., 2001). 

Ævintýri er oft leiðarþráður í meðferðum sem eiga sér stað í náttúrulegu umhverfi og Björn 

Vilhjálmsson (2020) nefnir í bók sinni Hálendishópurinn 1989-2000 að ævintýraleg athöfn þurfi 

að fela í sér; áhættu, óvissa útkomu, líkamlega athafnasemi, óumflýjanlegar afleiðingar og 

þátttöku að eigin vali. Í ævintýraferðum er um að ræða áhættu sem er af félagslegum, 

andlegum og/eða sálfræðilegum toga komin. Óviss útkoma vísar til þess að ekki er hægt að 

tryggja hver útkoma athafnarinnar muni verða. Líkamleg athafnasemi merkir að þátttakendur 

þurfi að nýta líkamskrafta sína og viljastyrk til að læra nýja færni. Óumflýjanlegar afleiðingar 

verða af náttúrulegum ástæðum og hefur bæði áhrif á þátttakendur og leiðbeinendur. Að 

lokum þarf þátttakandi að hafa sjálfur ákveðið að taka þátt (Björn Vilhjálmsson, 2020). 

Tucker og Norton (2013) framkvæmdu rannsókn með það að markmiði að öðlast betri 

skilning á notkun og beitingu ævintýrameðferða meðal félagsráðgjafa. Rannsóknin var 

megindleg þar sem 646 félagsráðgjafar tóku þátt og 227 eða 35% nýttu ævintýralegar athafnir 

í náttúrunni í meðferðarstarfi sínu. Af þeim voru 60% sem nýttu margar gerðir 

náttúrumeðferða líkt og ævintýra- og öræfameðferðir ásamt leikjum og verkefnum til að leysa 

vandamál notenda sinna. Flestir félagsráðgjafanna beittu meðferðarstarfinu með börnum og 

unglingum. Þeir bentu á að ungmennin sem þeir unnu með hefðu sérstakar þarfir, þar með 

talin hegðunar- og tilfinningaleg vandamál, voru í sérkennslu eða með fötlun. Nokkrir af 

félagsráðgjöfunum beittu meðferðunum með unglingum á meðferðarstofnunum, í 

unglingafangelsum eða í sumarbúðum fyrir unglinga í sálfélagslegum vanda. Byggt á 

niðurstöðunum virðast margir félagsráðgjafar nota ævintýralegar athafnir sem hluta af 

klínískri meðferð, sérstaklega í starfi með börnum og unglingum (Tucker og Norton, 2013). 

Frásagnarnálgun, sem er ein af hugmyndafræðunum á bakvið náttúrumeðferðir eins og 

komið hefur fram (Berger, 2020), er einnig aðferð sem félagsráðgjafar styðjast mikið við í vinnu 

sinni með notendum (Kelley, 1996). Frásagnaraðferðin hlýtur aðra merkingu þegar út í 

náttúruna er komið fremur en í viðtalsherbergi á meðferðarstofnun. Að mati unglinga er 

félagsráðgjafi líklegri til að beita valdi innan veggja meðferðarstofnunar, en þegar komið er út 

á vit náttúrunnar eru þeir orðnir jafningjar. Þá eru báðir aðilar í sömu aðstæðum þrátt fyrir að 

hlutverk og staða þeirra sé áfram ólík og byggist ennþá á faglegum grunni. Í slíkum aðstæðum 

stefna unglingurinn og leiðbeinandinn að sama markmiði og efniviðurinn í frásögnunum 

byggist á dæmum sem eru áþreifanleg og nálæg viðfangsefni. Styrkjandi hvatning, sem 

leiðbeinandinn beitir, byggir á augljósum ástæðum og hrósin eiga sér raunverulega stoð í 

gegnum auðsýnilega sigra á þeim krefjandi aðstæðum sem fylgja viðveru í náttúrunni (Sigrún 

Júlíusdóttir, 2002).  

4 Unglingar 
Í eftirfarandi kafla verður farið yfir breytingarferlið sem á sér stað á unglingsárunum. Til betri 

útskýringar verður fjallað um lífsskeiðakenningu Eriksson. Einnig verður greint frá þeim 

áhættu- og verndandi þáttum sem geta aukið líkur á eða spornað gegn því að unglingar þrói 

með sér sálfélagslegan vanda. Næst verður fjallað um tengsl unglinga við náttúruna og að 

lokum farið yfir meðferðarúrræði í náttúrunni fyrir unglinga í sálfélagslegum vanda. Til að geta 

skilið áhrif náttúrumeðferða á unglinga í sálfélagslegum vanda þarf að skoða vandlega hvernig 

þessi aldurshópur þróar með sér sálfélagslegan vanda og hvernig hann hefur áhrif á lífsgæði 

þeirra.   

4.1 Unglingsárin 

Umbreytingin frá barnæsku til fullorðinsára er eitt mikilvægasta breytingarferlið í lífi 

einstaklinga og er að hluta líffræðilegt ferli og einnig tími líkamlegs vaxtar og breytinga. Stig 

lífsins milli bernsku og fullorðinsára sem eru kölluð unglingsár eru aðeins að hluta skilgreind 

með líffræði. Ferlið er líka sálfélagsleg umbreyting og unglingar mótast mikið af sínu félagslega 

umhverfi. Á unglingsárunum er mikið af breytingum sem unglingurinn þarf að aðlagast. Hann 

fer að uppgötva eigin kynvitund og kynhneigð og myndar nýjar tegundir af samböndum við 

annað fólk, hann þarf að læra að taka ábyrgð ásamt því að vera frjálsari. Umbreytingin yfir á 

unglingsárin felur í sér að sleppa tökum á barnæskunni, mynda ný tengsl og umfram allt prófa 

ný hlutverk og byggja upp sjálfsmynd sem mun fylgja honum inn í fullorðinsárin. Sjálfsmynd 

vísar til þeirrar ímyndunar sem unglingur hefur um persónuleika sinn sem tengist hugmyndinni 

um getu, styrkleika og takmarkanir sem hann býr yfir. Meginverkefni fyrir unglinga á þessu 

tímabili er leitin að sjálfum sér (Baldwin, 2000; Beckett og Taylor, 2016). 

Erik H. Erikson setti fram kenninguna um lífsskeiðin (e. psychosocial development theory) 

og flokkar hann þau í átta stig. Hvert af stigunum einkennast af lífskreppu eða verkefni með 

farsældri upplausn sem veita einstaklingnum eiginleika sem geta aðstoðað hann við önnur 

verkefni í framtíðinni. Unglingsárin eru fimmta stigið í lífsskeiðakenningunni og vildi Erikson 

meina að kreppa unglingsáranna væri þróun sjálfsmyndar á móti hlutverkaruglingi (e. identity 

versus role confusion) (Beckett og Taylor, 2016). Við upphaf kynþroska eykst hæfni unglinga 

til að sjá sig í ólíkum hlutverkum og aðstæðum. Þeir fara að prófa sig áfram með mismunandi 

sjálfsmyndir sem getur þó einnig leitt til hlutverkaruglings. Börn hafa tilfinningu fyrir 

sjálfsmynd áður en þau koma inn á unglingsárin en unglingar þurfa að hafa þróað með sér 

sjálfsmynd sem getur tekist á við nýjar kröfur og væntingar sem fylgja því að verða fullorðinn. 

Árangursrík upplausn á þessu lífsskeiði mun leiða til þess að unglingurinn hefur þróað sinn 

eigin persónuleika, innan félagslegs veruleika, sem hann skilur og hefur örugga tilfinningu fyrir 

sjálfum sér sem manneskju (Erikson, 1980).  

4.1.1 Áhættuþættir 

Til að nálgast vandamál sem birtast á unglingsárunum þarf að skoða þá þætti sem stuðla að 

áhættu (Lerner o.fl., 2009). Áhættuþættir eru meðal annars þau atriði sem eru líkleg til að 

valda sálfélagslegum vanda hjá unglingum (Íslensk nútímamálsorðabók, 2020). Tengsl milli 

foreldra og unglinga segja mikið til um sálfélagslegan þroska unglinga. Óörugg geðtengsl, sem 

John Bowlby rannsakaði (1988), milli barns og foreldra geta fylgt barninu inn á unglingsárin.  

Einstaklingur, sem upplifði slík tengsl í barnæsku, er ólíklegri til að taka mark á foreldrum 

sínum og reglum samfélagsins ásamt því að eiga erfiðara með þróun sjálfsmyndar (Beckett og 

Taylor, 2016; Kochanska, 1995). Sjálfsmynd hefur áhrif á hvernig unglingur hegðar sér, hugsar 

og talar og byggir á mati unglingsins og upplifun á liðnum atburðum ásamt túlkun á áliti 

annarra (Koizer o.fl., 2004; Sebastian o.fl., 2008). Langtímaáhrif lélegrar sjálfsmyndar geta leitt 

til þess að unglingar eigi við fleiri vandamál að stríða og séu líklegri til að þróa með sér 

sálfélagslegan vanda á við kvíða og þunglyndi en einnig eru þeir líklegri til að fremja 

ofbeldisglæpi (Trzesniewski, o.fl., 2006). Barber (1992) bendir á að unglingur þurfi að geta 

þróað sálrænt sjálfstæði en einnig þurfi hann mörk af hálfu foreldra sinna. Unglingar sem eiga 

foreldra sem eiga í erfiðleikum með að leyfa þeim að þróa sálrænt sjálfstæði gætu dregið sig í 

hlé og bælt niður vandamál sín. Þeir sem eiga foreldra sem setja engin mörk geta leitað í 

óæskilega hegðun (Barber, 1992). Þróun andfélagslegrar hegðunar gerir ráð fyrir því að 

unglinginn hafi skort stuðning, eftirlit og ögun í barnæsku. Þannig er um vanrækslu að ræða 

sem getur haft þær afleiðingar að óæskilega hegðunin þróast enn frekar og birtist í alvarlegri 

áfengis- og vímuefnaneyslu og afbrotum  (Patterson o.fl., 1989). 

Áföll í barnæsku eða á unglingsárum geta verið af ýmsum toga og haft mismunandi 

afleiðingar (Miller-Perrin o.fl., 2018). Niðurstöður rannsókna um börn sem lifa við fátækt hafa 

leitt í ljós að þau séu í aukinni hættu á að verða fyrir ofbeldi og félagslegri einangrun 

(Chamberlain o.fl, 2016). Börn sem búa við ofangreindar aðstæður eiga á hættu að tileinka sér 

óheilsusamlegan lífsstíl á unglingsárum (Freydís Jóna Freysteinsdóttir, 2008). Þau sem eru alin 

upp af foreldri/um sem eiga við áfengis- og vímuefnavanda eiga á hættu að upplifa ofbeldi af 

þeirra hálfu og þar af leiðandi eiga við sálfélagslegan vanda að stríða á unglingsárunum 

(Barnard og McKeganey, 2004; Harter, 2000; Sunday o.fl., 2011). Barn sem býr við áfengis- og 

vímuefnamisnotkun ásamt ofbeldi af hálfu foreldra er oft undir miklu álagi sem getur leitt af 

sér tilfinningalegan vanlíðan og misnotkun áfengis- og vímuefna á unglingsárum (Velleman 

o.fl., 2008). 

4.1.2 Verndandi þættir 

Hugtakið verndandi þættir vísar til atriða sem virka gegn áhættuþáttum og auka þar af leiðandi 

líkur á að sporna gegn sálfélagslegum vanda (New South Wales Government-Department of 

community services, 2007). Hugtakið seigla hefur verið notað um börn sem upplifa erfiðar 

sálfélagslegar aðstæður í æsku en þroskast eðlilega yfir unglings- og fullorðinsárin (Masten og 

Coatsworth, 1998). Seigla vísar til hæfni viðkomandi til að stuðla að góðum alhliða þroska og 

aðlögun þvert á erfiðleika og telst því til verndandi þátta (Sigrún Harðardóttir, 2014).  

Tengsl milli foreldra og barna eru einn af lykilþáttum til að sporna gegn sálfélagslegum 

vandamálum. Bowlby (1988) hélt því fram að þau börn sem mynduðu örugg geðtengsl við 

foreldra sína ættu auðveldara með að mynda áframhaldandi tengsl við aðra í umhverfi sínu á 

unglingsárunum (Bowlby, 1988). Styðjandi uppeldi getur verndað unglinga frá því að þróa með 

sér heðgunarvanda, slæma geðheilsu og áfengis- og vímuefnamisnotkun (NSW-DoCS, 2007). 

Líkur á að unglingur þrói með sér slík vandkvæði minnkar með ýmsum verndandi þáttum og 

má þá nefna góða félagsfærni, jákvætt samband við foreldra og góð áhrif frá jafnöldrum 

(Durlak, 1998). 

Aðgengi unglinga að náttúrulegu umhverfi er talið geta spornað gegn ýmsum 

sálfélagslegum vanda líkt og þunglyndi, kvíða og streitu (Chawla, 2015). Niðurstöður nýlegrar 

kanadískrar rannsóknar benti til þess að verja tíma í náttúrunni sé verndandi þáttur fyrir 

geðheilsu unglinga (Piccininni o.fl., 2018). Álagið sem unglingar, sem búa við erfiðar 

fjölskylduaðstæður upplifa, getur minnkað verulega út frá náttúrunni (Driessnack, 2009; 

Velleman o.fl., 2008). Niðurstöður innihaldsgreiningar sem gerð var á 10 rannsóknum í 

Bretlandi leiddi í ljós að hreyfing í náttúrulegu umhverfi hafði mestar heilsufarsbreytingar hjá 

ungum einstaklingum sem áttu við andleg vandkvæði að stríða (Barton og Pretty, 2010). Dvöl 

í náttúrunni getur því einnig verið uppspretta vellíðanar og ýtt undir hugleiðingar um 

sjálfsmynd hjá unglingum. Það er þekkt að dvelja í náttúrunni og sterk persónuleg reynsla geti 

haft umtalsverð áhrif á sjálfsmyndina (Gass o.fl., 2012; Goldstein, 1984). Að verja tíma í 

náttúrunni getur haft þau áhrif að unglingurinn aftengist daglegu lífi sínu og fer að upplifa 

sterkar tilfinningar sem tengjast lífi þeirra, aðstæðum eða reynslu. Fyrir ungling sem býr við 

erfiðar aðstæður þar sem vonbrigði, mótlæti og ósigrar móta líf hans getur slík reynsla úti í 

náttúrunni verið upphaf að nýrri lífsorku og löngunum (Sigrún Júliusdóttir, 2002). 

4.2 Tengsl unglinga við náttúruna 

Unglingar samtímans eru hluti af einstakri kynslóð sem einkennist af stafrænu samfélagi 

(Orben, 2020). Breyttir tímar hafa haft í för með sér að unglingar samtímans tengjast 

náttúrunni ekki jafn vel og fyrri kynslóðir, sökum stöðugrar þróunar á stafrænni tækni 

(Stevens, 2010). Unglingar fyrri kynslóða kusu helst samskipti í persónu en núna virðast flest 

samskipti þeirra vera komin á internetið í gegnum samfélagsmiðla. Þessi þróun virðist beina 

athygli unglinga að stafrænum tæknibúnaði en dregur úr líkamlegri hreyfingu sem og 

takmarkar samskipti þeirra við annað fólk og náttúrulegt umhverfi (Fernee o.fl., 2019; Twenge, 

2017; Twenge o.fl., 2018).  

Það er vaxandi raunveruleiki að flestar upplifanir unglinga á náttúrunni eru óbeinar, þeir 

horfa út um glugga eða fylgjast með sjónvarpsefni um náttúruna sem veldur augljósum skorti 

á beinni tengingu við náttúruna (Driessnack, 2009). Richard Louv setti fram hugtakið 

náttúruskortur (e. nature-deficit disorder) í bók sinni Last Child in the Woods árið 2005 í þeim 

tilgangi að greina frá vaxandi bili sem þróast hefur á milli barna og náttúrunnar. Náttúruskortur 

í sinni víðtækustu túlkun er skortur á getu til að finna merkingu í lífinu sem hefur áhrif á 

andlega og líkamlega heilsu. Hugtakið útskýrir undirliggjandi þörf barna og unglinga fyrir 

náttúrulegu umhverfi og lýsir rýrnun á tengslum þeirra við náttúruna sem getur haft skaðleg 

áhrif. Hann greindi frá því að á sama augnabliki og sambandið fór að rofna milli unglinga og 

náttúrulega heimsins, fór vaxandi fjöldi rannsókna að tengja andlega, líkamlega og 

sálfélagslega heilsu þessa hóps við tengsl þeirra við náttúruna (Louv, 2005, 2008).  

Yfirlit yfir nýlegar rannsóknir sem hafa kannað áhrif náttúrunnar á heilsufar barna og 

unglinga greindu frá því að þegar unglingar hafa aðgengi að náttúrunni í kringum heimili sín, 

skóla og hverfi, þá stuðlar það að bættri líkamlegri og andlegri heilsu þeirra (Chawla; 2015; 

McCormik, 2017; Norwood o.fl., 2019; Tillman o.fl., 2018; Vanaken og Danckaerts, 2018). 

Niðurstöður eigindlegrar rannsóknar Kaplan og Kaplan (2002) leiddu í ljós að unglingar draga 

sig oft frá náttúrunni á unglingsárunum vegna þess að þeir hafa öðlast ný félagsleg gildi og 

sjálfsmyndir til að viðhalda. Aðrir þættir, líkt og atvinna og afþreying, fara að skipta meira máli 

í lífi þeirra. Niðurstöður Kaplan hjónanna voru í samræmi við megindlegar rannsóknir sem 

sýndu samdrátt í náttúru tengslum á unglingsárum (Chawla, 2020).  

4.3 Meðferðarúrræði 

Náttúrumeðferðir eru mikilvægur þáttur í framtíðinni fyrir andlega heilsu unglinga, eins og 

komið hefur fram getur slík meðferð nýst í vinnu með unglingum í sálfélagslegum vanda. Til 

að takast á við neikvæða streitu hjá unglingum benda Harper o.fl. (2018) á að öræfameðferð 

sé árangursrík meðferð sem geti veitt unglingum tíma og rými til að tengjast sjálfum sér í 

gegnum áhrif náttúrunnar (Harper o.fl., 2018). Öræfameðferð miðar að því að aðstoða 

unglinga við að vinna bug á tilfinningalegum vanda, aðlögunarhæfni, fíknivanda og sálrænum 

vanda (Russell o.fl., 2000). Nýlegar rannsóknir hafa gefið til kynna að skilvirkni ævintýra- og 

öræfameðferða sé jafngild öðrum hefðbundnari meðferðum fyrir unglinga sem glíma við 

sálfélagslegan vanda (DeMille o.fl., 2018; Dobud og Harper, 2018; Harper, 2017).  

Fjölbreytt úrval af meðferðarúrræðum er til staðar fyrir unglinga í sálfélagslegum vanda 

en flest þeirra byggja þó á aðferðum sem voru upphaflega þróaðar fyrir fullorðna (Crisp, 1997; 

Rutter o.fl., 2008). Þarfir unglinga eru þó verulega frábrugðnar þörfum fullorðna (Rutter og 

Taylor, 2005). Unglingar í sálfélagslegum vanda geta verið hikandi að leita sér aðstoðar og 

fundist erfitt að taka þátt í hefðbundnum meðferðum (Rickwood o.fl., 2007). Nauðsynlegt er 

því að þróa meðferðir fyrir þá sem leggja áherslu á þroskaþarfir þeirra til að takast á við 

vandamálin á þann hátt að það stuðli að vexti tengdum; hæfni, ábyrgð, félagslegri getu, 

sjálfsmynd og dómgreind (Bowen o.fl., 2016). Unglingar geta notið góðs af fyrirfram mótaðri 

áhættu sem fylgir náttúrumeðferðum og eykur seiglu þeirra gegn framtíðarvanda (Crisp, 1997; 

Rutter o.fl., 2008).  

5 Aðferðafræði 
Til þess að taka saman stöðu þekkingar (e. literature review) á áhrifum náttúrumeðferða á 

unglinga í sálfélagslegum vanda á síðustu árum var gerð markviss leit í rafrænum 

gagnagrunnum. Eftir ákveðið ferli, sem lýst verður hér að neðan, voru valdar 10 fræðigreinar 

sem fjölluðu um viðfangsefnið. Byrjað verður á að rifja upp markmið og rannsóknarspurningar. 

Því næst verður fjallað um rannsóknarsnið og þátttakendur. Að lokum verður greint frá 

úrvinnslu gagna og loks fjallað um takmarkanir og siðferðileg álitamál. 

5.1 Markmið og rannsóknarspurningar 

Markmið ritgerðarinnar er tvíþætt; annars vegar að taka saman stöðu þekkingar á áhrifum 

náttúrumeðferða í vinnu með unglingum í sálfélagslegum vanda og hins vegar að varpa ljósi á 

hlutverk leiðbeinenda þegar slíkum nálgunum er beitt. Rannsóknarspurningarnar sem settar 

voru fram í upphafi ritgerðarinnar voru: Hver er staða þekkingar á áhrifum náttúrumeðferða 

á unglinga í sálfélagslegum vanda á síðustu fimm árum? Hvaða eiginleikar eru mikilvægir fyrir 

leiðbeinendur að hafa í huga þegar unnið er með unglingum í sálfélagslegum vanda úti í 

náttúrunni samkvæmt niðurstöðum rannsókna? 

5.2 Innihaldsgreining 

Stuðst var við innihaldsgreiningu (e. content analysis) í rannsókninni sem byggir á eigindlegri 

nálgun. Áhersla eigindlegrar nálgunar er að túlka og skilja efnið sem er til rannsóknar (Padgett, 

2017). Innihaldsgreining felur í sér að skoða gögn, sem eru oftast textar, í þeim tilgangi að túlka 

textann út frá merkingu (Sigríður Halldórsdóttir, 2016). Þessi aðferð gefur rannsakanda innsýn 

í túlkun þeirra sem skrifa eða koma að textanum sem er til greiningar. Aðferðin felur í sér 

aðleiðslu (e. induction) þar sem rannsóknin byggir á gögnum og greiningu á undirliggjandi 

hugmyndum. Úrtakið er markvisst þar sem rannsakandi velur sér ákveðin skjöl sem í þessu 

tilviki verða greinar sem hafa verið unnar í kjölfar rannsókna á áhrifum náttúrumeðferða á 

unglinga í sálfélagslegum vanda. Niðurstöður eru lýsandi þar sem kóð hafa verið dregin saman 

í þemu (Padgett, 2017). 

5.3 Gagnasöfnun 

Gagnasöfnun fór fram á rafrænu gagnagrunnunum Proquest (2015 - 2020), leitir.is (2015 - 

2020), Tandfonline (2015 - 2020) og Google Scholar (2015 - 2020). Gagnasöfnun átti sér stað í 

janúar, febrúar og mars árið 2021. Ástæða þess að síðustu fimm ár voru valin var sú að mikil 

áhersla er í samtímanum um að úrræði byggi á nýjustu þekkingu á ákveðnum sviðum. 

Leitarorðin sem stuðst var við voru eftirfarandi: “wilderness therapy”, “adventure 

therapy”, “nature therapy”, “adolescents” og “adolescents mental health services”. Orðin 

voru ýmist röðuð saman í gagnasöfnuninni og þá var stuðst við atviksorð líkt og “and”, “or” 

eða “with”. Einnig voru settar inn afmarkanir um að greinarnar þyrftu að vera ritrýndar 

rannsóknir úr ritrýndum tímaritum, í fullum texta, á ensku og ekki eldri en frá árinu 2015. 

Samtals birtust 4.865 titlar út frá leitarniðurstöðunum á öllum gagnagrunnunum. Á Proquest 

birtust 2.721 titlar og þaðan voru teknar fimm greinar. Google Scholar birti 1.523 titla og 

teknar voru þaðan tvær greinar. Ein var tekin frá Tandfonline en þar birtust 15 titlar. Á leitir.is 

birtust 597 titlar og þaðan voru teknar tvær greinar. Mynd 1 sýnir nánar hvernig gagnasöfnun 

var háttað og hvernig rannsóknir voru útilokaðar og metnar til hæfis. 

 

Mynd 1. Ákvörðun um fjölda rannsókna sem valdar voru í innihaldsgreininguna og hvernig 
gagnasöfnun var háttað. 

5.4 Úrtakið og þátttakendur 

Rannsóknirnar 10 sem urðu fyrir valinu voru allar á ensku, frá árunum 2016 til 2020 og frá 

fimm löndum (Ástralía, n = 3; Bandaríkin, n = 2; Írland, n = 1; Noregur, n = 3; Kanada, n = 1). 

Rannsóknirnar eru fjölbreyttar og bæði eigindlegar og megindlegar. Rannsakandi vildi hafa 

fjölbreytni í gögnunum í þeim tilgangi að varpa betur ljósi á áhrif náttúrumeðferða á unglinga 

í sálfélagslegum vanda og einnig til að undirstrika þá eiginleika sem leiðbeinendur slíkra 

meðferða þurfa að búa yfir. Tvær rannsóknanna notuðust við blandaða aðferð, bæði 

megindleg og eigindleg gögn. Megindlegu rannsóknirnar sem stuðst var við nýttu annars vegar 

spurningalistakannanir og hins vegar sjálfsskýrslur (e. self-report questionnaires). Eigindlegu 

rannsóknirnar notuðu flestar hálfstöðluð einstaklingsviðtöl en þó var einnig stuðst við opin 

viðtöl og vettvangsathuganir. Eigindlegu rannsóknirnar buðu upp á dýpri gögn og til að 

undirstrika dýptina var ákveðið að taka fyrir eina tilviksrannsókn þar sem farið var ítarlega í 

áhrif meðferðarinnar á einn ungling í sálfélagslegum vanda. Mynd 2 greinir nánar frá 

upplýsingum um allar 10 rannsóknirnar sem valdar voru í innihaldsgreininguna. 

 

Mynd 2. Upplýsingar um rannsóknirnar sem valdar voru í innihaldsgreininguna. Nöfn höfunda og 
ártal, land, þátttakendur, rannsóknarsnið og tímaritin sem birtu þær. 

Í heildina náðu rannsóknirnar til 1125 unglinga á aldrinum 12-18 ára þegar búið var að 

taka út þá 10 unglinga sem tóku þátt í tveimur af rannsóknunum, þar sem önnur þeirra 

rannsakaði langtímaáhrif meðferðarinnar. Allar rannsóknirnar byggðu á sjónarhorni 

unglinganna en þó voru nokkrar sem könnuðu einnig sjónarhorn foreldra og leiðbeinenda. Þó 

hugmyndafræði meðferðanna byggðist á náttúrumeðferðum voru áherslur og nálganir 

mismunandi. Lengd meðferðanna var af ýmsu tagi en að jafnaði voru þær 6 - 12 vikur þar sem 

dvöl alfarið í náttúrunni var 1 - 2 vikur. Þátttakendur áttu allir við einhvers konar sálfélagsleg 

vandamál að stríða sem tengdust hegðunar- og tilfinningalegum vanda, þunglyndi, kvíða, 

áfallastreituröskun eða öðrum geðrænum vandkvæðum. Erfiðleika sumra þátttakenda mátti 

rekja til torveldra uppeldisaðstæðna, líkt og  áfengis- og/eða vímuefnaneyslu á heimili, 

geðrænna vandkvæða foreldra, líkamlegs-, andlegs- og/eða kynferðislegs ofbeldis eða 

höfnunar frá foreldri/um. 

5.5 Greining gagna  

Gögnin voru greind með kóðun- og þemagreiningu þar sem niðurstöður rannsóknanna sem 

tengjast áhrifum náttúrumeðferða á unglingana voru skoðaðar í þeim tilgangi að lýsa 

ákveðnum þemum. Leitast var við að greina tiltekin orðasambönd eða hugtök sem voru lýsandi 

til að setja saman og byggja upp niðurstöður. Innihaldsgreining sem byggir á aðleiðslu felur í 

sér að greina undirliggjandi hugmyndir og því var stuðst við markvissa kóðun í úrvinnslu 

gagnanna. Markviss kóðun flokkar gögnin markvisst með því að byrja á aðlögun og búa til 

fyrirfram ákveðinn hugmyndaramma sem fékkst út frá fyrri rannsóknum og fræðilegum kafla 

ritgerðarinnar. Hugtakið mettun er notað til að leiðbeina þegar gagnasöfnun og greiningu 

lýkur. Mettun næst þegar engar nýjar upplýsingar birtast og því ekki þörf á fleiri gögnum 

(Padgett, 2017). Rannsakandi telur að mettun hafi náðst út frá þeim 10 rannsóknum sem 

stuðst verður við í innihaldsgreiningunni þar sem við greiningu á síðustu þremur 

rannsóknunum birtust engar nýjar upplýsingar. Má því segja að mettun hafi átt sér stað eftir 

greiningu á sjö rannsóknum en ákveðið var að styðjast við 10 til að fá meiri dýpt og fjölbreytni. 

Úrvinnsla gagnanna leiddi af sér þrjú meginþemu sem fjallað verður um í niðurstöðum. 

5.6 Takmarkanir og álitamál 

Rannsóknin er háð takmörkunum þar sem innihaldsgreining byggir á eigindlegri nálgun og því 

er ekkert alhæfingargildi. Markmiðið er að útskýra viðfangsefnið í stað þess að spá fyrir um 

það. Rannsóknin var fyrsta innihaldsgreining rannsakanda og því mikilvægt að hann geri sér 

grein fyrir stöðu sinni í þeim tilgangi að draga úr eigin hlutdrægni. Innihaldsgreining felur í sér 

að túlka gögn og þegar stuðst er við markvissa kóðun er hætta á að rannsakandi geti misst af 

einhverju sem öðrum gæti þótt mikilvægt (Padgett, 2017). Einungis 10 rannsóknir eru teknar 

fyrir í innihaldsgreiningunni og elsta er frá árinu 2016. Því er ekki verið að skoða breytingar á 

áhrifum náttúrumeðferða á unglinga í sálfélagslegum vanda yfir tíma heldur skoðuð staða 

þekkingar á viðfangsefninu síðastliðin fimm ár. 

6 Niðurstöður 
Niðurstöðurnar fjalla um þau megin þemu sem greining gagnanna leiddi í ljós en þau voru;  

náttúran og heilsueflandi áhrif, breytingar á sálfélagslegum þáttum og leiðbeinendur. Byrjað 

verður á þemanu náttúran og heilsueflandi áhrif sem greinir frá áhrifum náttúrunnar á 

unglingana sem sóttu meðferðirnar. Því næst verður tekið fyrir þemað breytingar á 

sálfélagslegum þáttum sem fjallar um hvernig meðferðirnar leiddu til breytinga á 

sálfélagslegum vanda unglinganna. Síðan verður greint frá þemanu leiðbeinendur sem lýsir 

eiginleikunum sem leiðbeinendur þurfa að búa yfir til að hafa áhrif á unglingana og ná árangri 

í meðferðunum. Að lokum verður fjallað um gagnrýni og neikvæða þætti meðferðanna ásamt 

þeim takmörkunum sem rannsóknirnar voru háðar. 

6.1 Náttúran og heilsueflandi áhrif 

Flestar rannsóknanna áttu það sameiginlegt að unglingarnir fundu fyrir aftengingu við 

raunheiminn þegar út í náttúruna var komið og töldu flestir það hafa jákvæð áhrif á sig. Áhrifin 

voru meðal annars að unglingarnir gátu aftengst fyrri lífsaðstæðum sínum sem einkenndust 

oft af ringulreið og krefjandi aðstæðum. Náttúran var truflun frá daglegu lífi þeirra og veitti 

visst frelsi frá áhyggjum sem þau upplifðu venjulega. Aftengingin leiddi til þess að unglingarnir 

fundu fyrir ró og lærðu að það væri nauðsynlegt að taka sér hlé frá ringulreiðinni (Conlon o.fl., 

2018; Fernee o.fl., 2019; Gabrielsen o.fl., 2018; Harper o.fl., 2019). Kyrrð náttúrunnar gerði 

það að verkum að unglingunum fannst þeir geta hugsað skýrar sem skapaði tækifæri til nýrrar 

reynslu og viðhorfa. Kyrrðin gerði það að verkum að nútímalegir hlutir, sem ýttu oft undir 

streitu meðal unglinganna, voru fjarstæðir. Aftenging frá truflunum nútímalífs og skortur á 

aðgengi að stafrænum tæknibúnaði hafði það í för með sér að flestir unglingarnir upplifðu 

minni kvíða og öðluðust getuna í að efla sjálfsmynd sína. Sumir þeirra greindu frá því að mikill 

tími á internetinu ýtti undir kvíða og að notkun samfélagsmiðla hefði neikvæð áhrif á 

sjálfsmynd þeirra en aftengingin við tæknina dró úr áherslu á líkamsímynd sem hafði jákvæð 

áhrif á sjálfsmyndina fyrir marga. Þó voru nokkrir sem fundu fyrir mikilli heimþrá og áttu erfitt 

með að geta ekki haft samband við fjölskyldu sína ásamt því að fjarlægðin við tæknina reyndist 

þeim erfið. Aftenging við tæknina var þó helst lýst sem tækifæri til að tengjast náttúrunni og 

virkaði sem leið til að færa hugann frá innri áhyggjum yfir í ígrundun sem var einnig orsakað af 

áreiti náttúrunnar (Conlon o.fl., 2018; Fernee o.fl., 2019; Fernee o.fl., 2020; Harper o.fl., 2019). 

Náttúran þjónaði í raun tvöföldum tilgangi, annars vegar hvað varðar aftengingu við helstu 

áhyggjur nútímalífs og hins vegar til að bjóða upp á friðsælt umhverfi fyrir unglingana þar sem 

þeir gátu tengst sjálfum sér og náttúrunni. Dvölin í náttúrunni vakti ýmsar tilfinningar meðal 

unglinganna sem margir þeirra höfðu ekki upplifað áður. Umgjörðin gaf þeim tækifæri til að 

upplifa hugarró sem setti af stað hugræna ferla þar sem þeir höfðu nægilegt svigrúm og tíma 

til að nálgast hugsanir sínar og eiga í óröskuðum hugleiðingum (Conlon o.fl., 2018; Fernee o.fl., 

2019; Fernee o.fl., 2020). Unglingarnir lýstu náttúrunni sem öðrum heimi sem hreinsaði 

hugann og veitti þeim ákveðið frelsi. Áreiti náttúrunnar vakti hrifningu í gegnum fegurð og 

umfang sem leiddi til þess að þeir gleymdu öllu öðru og á þeim augnablikum varð líf þeirra 

aðeins auðveldara (Conlon o.fl., 2018; Bowen og Neill, 2016). Náttúrlegt umhverfi 

meðferðanna virtist gefa unglingunum tíma til að opna sig og deila reynslum sínum á eigin 

forsendum. Náttúran gerði það að verkum að unglingarnir gátu sleppt taki á fortíð sinni og 

ýmsum atburðum sem hafði skaðleg áhrif á þá (Christensen, 2016; Bowen og Neill, 2016; 

Fernee o.fl., 2019). 

Náttúran hafði heilsueflandi áhrif á andlega líðan unglinganna. Megindleg rannsókn 

Bowen o.fl. (2016) greindi frá marktækum mun á sálrænni seiglu og þunglyndi þátttakenda 

fyrir meðferð og strax að meðferð lokinni. Einnig var tölfræðilega marktækur munur á 

sjálfsvígshneigð, þar sem henni fór minnkandi við eftirfylgni sem átti sér stað 6-12 mánuðum 

eftir meðferðina. Áhrif á þunglyndi hjá þeim þátttakendum sem greindu frá klínískum 

þunglyndiseinkennum fyrir meðferðina voru jákvæð, mikil og marktæk og var einnig viðhaldið 

til lengri tíma (Bowen o.fl., 2016). Samræmi var við svör unglinganna í öðrum af rannsóknunum 

þar sem þeir fundu ekki fyrir jafn miklum þunglyndiseinkennum og voru hamingjusamari en 

áður. Einnig greindu sumir frá því að hafa ekki lengur löngun í að skaða sjálfan sig og að 

sjálfsvígshugsunum hafi farið minnkandi (Bowen og Neill, 2016; Dobud, 2016; Gabrielsen o.fl., 

2018; Harper o.fl., 2019). Rannsókn Johnson o.fl. (2020) greindi frá því að meðferðin leiddi til 

framfara á sál-líkamlegum einkennum unglinganna. Við upphaf meðferðar greindu rúmlega 

25% unglinga frá því að þeir finndu fyrir lítilli vanlíðan á móti 75% sem sögðust finna fyrir 

miðlungs mikilli vanlíðan. Við lok meðferðar fór prósentunni hækkandi meðal þeirra unglinga 

sem sögðust finna fyrir lítilli vanlíðan, eða í 55%, og þeir sem sögðust finna fyrir miðlungs mikilli 

vanlíðan lækkaði niður í 25%. Hægt er að bera þessar niðurstöður saman við aðrar af 

rannsóknunum þar sem unglingarnir greindu frá minni kvíða og streitu og fundu almennt fyrir 

meiri vellíðan að meðferð lokinni og tengdu það við jákvæð áhrif náttúrunnar (Fernee o.fl., 

2019; Gabrielsen o.fl., 2018; Harper o.fl., 2019). 

6.2 Breytingar á sálfélagslegum þáttum 

Niðurstöður rannsóknanna áttu margt sameiginlegt hvað varðar breytingar á sálfélagslegum 

þáttum meðal unglinganna. Þeir sögðu frá því að sálfélagsleg einkenni hefðu minni tök á þeim 

úti í náttúrunni heldur en innandyra þar sem veggir skapa oft líkamleg mörk. Það voru aðrar 

aðferðir sem þeir gátu nýtt sér í umgjörð náttúrumeðferðarinnar til að takast á við 

sálfélagslegu vandamálin (Fernee o.fl., 2019). Rannsókn Johnson o.fl. (2020) studdi tilgátuna 

um að meðferðin myndi leiða til framfara á sálfélagslegum þáttum. Jákvæð áhrif á hugarfar 

unglinganna var einkennandi í niðurstöðum flestra rannsóknanna og þeir greindu frá að hafa 

öðlast jákvæðari hugsunarhátt, sérstaklega í að trúa á sjálfan sig (Conlon o.fl., 2018; Bowen og 

Neill, 2016; Fernee o.fl., 2020; Johnson o.fl., 2020). Unglingarnir lærðu að þeir væru færir um 

ótrúlegustu hluti í gegnum áskoranirnar sem fylgdu því að vera í meðferð úti í náttúrunni. Trú 

þeirra á eigin getu leiddi til aukinnar hvatningu til að gera breytingar í eigin lífi (Bowen og Neill, 

2016; Conlon o.fl., 2018; Fernee o.fl., 2019; Gabrielsen o.fl., 2018; Harper o.fl., 2019). Sumir 

sögðust hafa áttað sig á hvað lífið þýddi í raun og að þeir hafi séð hvað þeim langaði að gera 

með líf sitt. Unglingarnir öðluðust jákvæðari sýn á framtíðina og viðhorf á að líf þeirra gæti 

orðið betra (Christensen, 2016; Conlon o.fl., 2018; Bowen og Neill, 2016; Fernee o.fl., 2020). 

Breytt hugarfar bar einnig árangur í því skyni að unglingarnir náðu betri tökum á tilfinningum 

sínum og hæfni til að stjórna þeim ásamt seiglu til að vinna bug á vandamálum sínum. 

Framfarir í tilfinningastjórnun lýstu sér meðal annars með því að unglingarnir áttu auðveldara 

með að halda ró sinni, urðu ekki jafn fljótt reiðir og réðu betur við vandamál sín (Christensen, 

2016; Conlon o.fl., 2018; Bowen og Neill, 2016; Dobud, 2016; Fernee o.fl., 2020; Gabrielsen 

o.fl., 2018; Harper o.fl., 2019; Johnson o.fl., 2020).  

Vert að gera grein fyrir þeim hegðunarbreytingum sem áttu sér stað meðal unglinganna í 

meðferðunum. Þeir greindu frá breytingum á skaðlegri hegðun líkt og sjálfsskaða og áfengis- 

og vímuefnanotkun. Stuðst var við ýmsar aðferðir, líkt og fjallaklifur, hellaskoðun, róður, 

fjallgöngur og klettastökk, til að efla til heilbrigðrar áhættutöku með því að skipta út skaðlegri 

hegðun fyrir nýja félagslega virkni (Christensen, 2016; Conlon o.fl., 2018; Bowen og Neill, 2016; 

Dobud, 2016). Rannsókn Bowen og Neill (2016) leiddi í ljós minni áhættuhegðun meðal 

unglinganna 6 mánuðum eftir meðferð. Áhættuhegðun í rannsókn þeirra var skilgreind sem; 

sjálfsskaði, slagsmál, afbrot, skemmdarverk og vímuefnanotkun, 71% unglinganna greindu frá 

því að áhættuhegðun þeirra hafi farið minnkandi til muna eftir meðferðina. Samræmi er við 

niðurstöður rannsóknar Johnson o.fl. (2020) þar sem veruleg skerðing varð á erfiðri félagslegri 

hegðun og öðrum hegðunarvanda. Líkt og niðurstöður Bowen o.fl. (2016) leiddu einnig í ljós 

að marktækur munur hafi verið á árásargjarnri hegðun þar sem henni fór ört minnkandi eftir 

meðferð. 

Bætt félagstengsl voru áberandi í niðurstöðum rannsóknanna, unglingarnir þróuðu hæfni 

til að tengjast öðrum í meðferðunum og sumir bentu á að samskiptahæfileikar þeirra hefðu 

batnað (Christensen, 2016; Harper o.fl., 2019). Niðurstöður úr viðtölum leiddu í ljós að 

unglingarnir lærðu að hlusta á sögur annarra og bera virðingu fyrir þeim. Meðferðin gerði það 

að verkum að það var pláss fyrir alla til að segja frá sinni fortíð sem einkenndist af stuðning frá 

þeim sem voru að hlusta sem efldi sjálfstraust í félagslegum samskiptum. Umgjörð 

meðferðarinnar leyfði öllum að taka sitt pláss sem hafði það í för með sér að unglingarnir 

upplifðu að þeir væru verðugir (Conlon o.fl., 2018; Fernee o.fl., 2019; Fernee o.fl., 2020; 

Gabrielsen o.fl., 2018). Þeir greindu frá því að hafa lært að segja hvernig þeim leið í stað þess 

að byrgja það inni. Þeir báru virðingu fyrir öðrum og öðluðust getu til að treysta, 

samskiptahæfni og félagslegan skilning (Christensen, 2016; Bowen og Neill, 2016; Fernee o.fl., 

2020; Harper o.fl., 2019). Bætt félagstengsl í meðferðunum urðu orsök að hugrekki og sumir 

unglinganna lýstu því að þeir hefðu meira frumkvæði af samskiptum við vini sína og annað fólk 

heldur en áður fyrr (Bowen og Neill, 2016; Fernee o.fl., 2020). 

Efld sjálfsmynd meðal unglinganna var lýsandi í niðurstöðum rannsóknanna og hafði í för 

með sér aukið sjálfstraust og jákvætt sjálfsálit (Bowen og Neill, 2016; Fernee o.fl., 2019; Fernee 

o.fl, 2020; Gabrielsen o.fl., 2018; Harper o.fl., 2019). Líkamlegar áskoranir, sem meðferðirnar 

báru með sér, buðu upp á tækifæri sem efldu sjálfsmynd unglinganna (Fernee o.fl., 2019). 

Rannsókn Bowen o.fl. (2016) leiddi í ljós verulega aukningu á almennu sjálfsáliti unglinganna. 

Aukið sjálfstraust leiddi einnig til styrks til að takast á við fortíðina og samþykkja hana 

(Christensen, 2016; Harper o.fl., 2019). Seigla og styrkur unglinganna hafði í för með sér að 

þeir fóru að endurtengjast sjálfum sér sem í kjölfarið leiddi til þess að þeim fór að líka betur 

við sig og lýstu yfir stolti á sjálfum sér (Conlon ofl., 2018; Fernee o.fl., 2020). Aukning í samþykki 

á sjálfum sér og trú á eigin getu virtist vera frelsandi fyrir unglingana sem stuðlaði að því að 

þeir fóru smám saman að taka stjórn á eigin lífi (Fernee o.fl., 2020; Gabrielsen o.fl., 2018). 

Reynsla sumra unglinganna af daglegu lífi einkenndist af því að geta ekki sýnt sitt sanna sjálf 

og hafa enga stjórn. Því var mikilvægt að meðferðirnar báru þann árangur að þeir gátu tekið 

stjórn og lært að vera þeir sjálfir (Conlon o.fl., 2018; Bowen og Neill, 2016; Dobud, 2016; 

Fernee o.fl., 2019; Fernee o.fl., 2020; Gabrielsen o.fl., 2018). 

6.3 Leiðbeinendur  

Leiðbeinendur gegndu lykilhlutverki í meðferðunum. Vert er þó að taka fram að mikilvægi 

þeirra var ekki viðfangsefni þriggja rannsóknanna og því verður einungis vitnað í hinar sjö. 

Unglingar rannsóknanna sammældust um að stuðningur leiðbeinenda hafi verið áberandi í 

gegnum alla meðferðina (Conlon o.fl., 2018; Dobud, 2016; Fernee o.fl., 2019; Fernee o.fl., 

2020; Harper o.fl., 2019). Birtingarmyndirnar voru margvíslegar og fyrst má nefna þann 

stuðning að takast á við áskoranir sem faldi í sér að minna unglingana á markmið þeirra og 

kenna þeim að vinna í gegnum vandamálin (Harper o.fl., 2019). Áskoranir meðferðanna gátu 

verið yfirþyrmandi fyrir suma sem gat haft í för með sér að þeir urðu hikandi sem hindraði 

samskipti þeirra við aðra. Þessi tilfinningalegu viðbrögð birtust yfirleitt að áskorun lokinni og 

þetta voru tímarnir þar sem unglingarnir þurftu ráðgjöf og beina umönnun sem þeir fengu frá 

leiðbeinendunum. Stuðningurinn var ekki einungis tilfinningalegur heldur voru unglingarnir 

einnig studdir líkamlega og sálfélagslega (Fernee o.fl., 2019). Unglingarnir greindu frá því að 

hafa náð árangri þegar jafnvægi var á milli stuðnings og hvatningar frá leiðbeinendum. Þeir 

töldu mikilvægt að leiðbeinendurnir skoruðu á sig og dragi sig síðan í hlé til að stuðla að 

tilfinningunni um árangur. Ef vel tókst til þá fengu unglingarnir hrós en ef þeim mistókst var 

þeim veitt hvatning til að reyna aftur (Conlon o.fl., 2018). Að bregðast við þörfum og vilja 

unglinganna fól einnig í sér stuðning ásamt því að umönnun frá leiðbeinanda og jákvæð tengsl 

stuðluðu að trausti (Christensen, 2016; Bowen og Neill, 2016; Fernee o.fl., 2019). 

Traust á leiðbeinendum leiddi af sér að unglingunum fannst þeir aðgengilegir og áttu 

auðveldara með að deila hugsunum sínum og tilfinningum með þeim (Christensen, 2016; 

Dobud, 2016). Það sem stuðlaði helst að dýpri tengslum og meira trausti var tíminn sem 

unglingarnir vörðu með leiðbeinendunum úti í náttúrunni þar sem svigrúm var til að kynnast 

hver öðrum, unglingarnir fóru að líta á leiðbeinendurnar sem jafningja (Conlon o.fl., 2018; 

Fernee o.fl., 2019). Slíkt gerði það að verkum að unglingarnir áttu auðveldara með að treysta 

leiðbeinendunum heldur en ef meðferðin hefði átt sér stað í hefðbundnu umhverfi. Einstaka 

unglingar greindu frá hindrunum til að stofna til trausts við leiðbeinendur og var það annars 

vegar vegna slæmrar reynslu frá öðrum meðferðum og hins vegar vegna neikvæðrar reynslu 

af fullorðnum almennt (Fernee o.fl., 2019). Gott jafnvægi á milli leikskaps og marka meðal 

leiðbeinenda var mikilvæg undirstaða til að öðlast traust unglinganna. Traust birtist einnig 

þegar unglingarnir fundu fyrir væntumþykju, virðingu og öryggi af hálfu leiðbeinenda (Conlon 

o.fl., 2018; Fernee o.fl., 2019). Unglingarnir þurftu líka að finna fyrir því að þau væru vernduð 

gagnvart náttúrulega umhverfinu því það skapaði enn frekari tengsl við leiðbeinendur 

(Christensen, 2016; Dobud, 2016). Jákvæð tengsl við leiðbeinendur virkaði sem hvati fyrir 

breytingar og var þeim oft lýst sem fyrirmyndum (Harper o.fl., 2019). Unglingarnir lærðu ýmsa 

lífsfærni með því að líta á leiðbeinendurnar sem fyrirmyndir og greindu frá því að þeir hafi 

kennt þeim margt sem þeir gætu tekið með sér áfram í sitt daglega líf (Conlon o.fl., 2018; 

Bowen og Neill, 2016; Harper o.fl., 2019; Fernee o.fl., 2020). 

6.4 Gagnrýnin umræða og takmarkanir 

Nauðsynlegt er að greina frá neikvæðum þáttum meðferðanna á gagnrýninn hátt. Unglingarnir 

voru flestir á sama máli að náttúrulegu aðstæðurnar hafi stundum reynst erfiðar og krafist 

aðlögunarhæfni. Veðrið, maturinn og svefnaðstæður voru helstu áskoranirnar tengdar 

umgjörð meðferðarinnar (Bowen og Neill, 2016; Dobud, 2016; Fernee o.fl., 2019; Harper o.fl., 

2019). Sumir unglinganna fundu fyrir mikilli heimþrá og þótti erfitt að vera fjarri fjölskyldunni 

í svo langan tíma (Bowen og Neill, 2016; Fernee o.fl., 2019). Hluti þeirra töluðu einnig um að 

hafa verið í stöðugri andlegri baráttu, samhliða því að kljást við líkamsverki (Bowen og Neill, 

2016; Fernee o.fl., 2019). Einnig höfðu nokkrir tal af því að vera óvissir varðandi áhrif 

meðferðanna til langtíma og hvort reynslan sem þeir öðluðust myndi færast yfir á daglegt líf 

þeirra. Flestir skynjuðu þó að breytingarferli væri hafið sem með tímanum gæti leitt til öruggari 

leiða til að lifa lífinu (Gabrielsen o.fl., 2018). Sumir óttuðust breytingar og töldu það geta verið 

ógn við sjálfsmynd þeirra sem leiddi til þess að einn unglinganna var enn með lélega sjálfsmynd 

eftir meðferðina (Fernee o.fl., 2020). Þá voru einnig nokkrir sem greindu frá því að hafa ekki 

tekið eftir neinum breytingum á sálfélagslegum vanda sínum og einum fannst óraunhæft að 

búast við því að hann myndi jafna sig á sínum vanda. Þeir unglingar héldu því samt fram að 

þeir myndu líklegast ekki taka eftir breytingum fyrr en nokkrum mánuðum eða jafnvel árum 

eftir meðferðirnar (Gabrielsen o.fl., 2018; Fernee o.fl., 2020). Áhugavert var að einn unglingur 

gagnrýndi að meðferðin hafi ekki farið fram í afskekktari öræfum og að hans mati hefði það 

aukið áhrifin frá náttúrunni (Fernee o.fl., 2019). 

Mikilvægt er að greina frá takmörkunum þeirra rannsókna sem stuðst var við í 

innihaldsgreiningunni. Í rannsókn Harper o.fl. (2019) voru gögnin nafnlaus og rannsakendur 

höfðu ekki aðgang að þátttakendum né leiðbeinendum meðferðarinnar sem gat haft þau áhrif 

að túlkun þeirra á reynslu og upplifun unglinganna væri ekki fullnægjandi. Einnig var ekkert 

alhæfingargildi umfram úrtak rannsóknarinnar. Rannsókn Gabrielsen o.fl. (2018) var þeim 

takmörkunum háð að brottfall var frá svörun ásamt því hefði stærra úrtak leitt til fjölbreytilegri 

tölfræði niðurstaðna. Rannsóknir Fernee o.fl. (2019, 2020) voru eigindlegar og því án 

alhæfingargildis og gátu ekki sýnt fram á samanburð við önnur meðferðarúrræði þar sem 

þátttakendur komu allir úr sömu meðferð. Fyrri rannsókn þeirra (2019) var einnig takmörkuð 

þar sem hún innihélt ekki mat á skilvirkni meðferðarinnar. Seinni rannsóknin (2020) var 

langtímarannsókn og því háð minni þátttakenda og takmörkuð við eðlislæga túlkun sem á sér 

stað þegar hugað er að reynslu eftir á að hyggja. Rannsókn Conlon o.fl. (2018) var án 

alhæfingargildis og takmarkanir voru einnig að þeir gátu ekki vitað hvort breytingarnar sem 

unglingarnir greindu frá hafi varið til langtíma. Bowen og Neill (2016) notuðust einungis við 

gögn sem voru sjálf útskýrðar (e. self-report) upplýsingar og því ber að túlka niðurstöður þeirra 

með varúð. Það sama átti við um rannsókn Bowen o.fl. (2016) ásamt því að þeir voru með lítið 

úrtak og gátu ekki gert ályktanir um orsakasamhengi. Rannsókn Dobud (2016) var án 

alhæfingargildis og frekari takmarkanir voru að rannsakandi hafði tengsl inn í meðferðina sem 

gat leitt til hlutdrægni hans. Rannsókn Johnson o.fl. (2020) hafði lágt svarhlutfall fyrir nokkrar 

af niðurstöðunum og voru engir samanburðarhópar sem olli því að ekki var hægt að bera 

niðurstöður saman við þátttakendur annarra meðferða. Engar takmarkanir voru teknar fram í 

tilviksrannsókn Christensen (2016). 

7 Umræður 
Í þessari ritgerð voru áhrif náttúrumeðferða á unglinga í sálfélagslegum vanda til umfjöllunar. 

Tekin  var saman samtíma þekking á náttúrumeðferðum í vinnu með unglingum í 

sálfélagslegum vanda í þeim tilgangi að varpa ljósi á áhrif meðferðanna. Einnig var unnt að 

gera grein fyrir hlutverki leiðbeinenda í slíku meðferðarstarfi og þeim eiginleikum sem þeir 

þurfa að búa yfir til að ná árangri í starfinu. Leitað var svara við eftirfarandi spurningum: Hver 

er staða þekkingar á áhrifum náttúrumeðferða á unglinga í sálfélagslegum vanda á síðustu 

fimm árum? Hvaða eiginleikar eru mikilvægir fyrir leiðbeinendur að hafa í huga þegar unnið er 

með unglingum í sálfélagslegum vanda úti í náttúrunni samkvæmt niðurstöðum rannsókna? 

Þegar litið er á stöðu þekkingar á áhrifum náttúrumeðferða á unglinga í sálfélagslegum 

vanda síðastliðin fimm ár er augljóst að áhrifin eru margvísleg. Niðurstöður 

innihaldsgreiningarinnar leiddu í ljós að náttúran þjónaði tvöföldum tilgangi; hún leiddi til 

aftengingu við annasamt nútímalíf og bauð upp á friðsæla umgjörð þar sem unglingarnir gátu 

tengst náttúrunni og sjálfum sér. Daglegt líf þeirra einkenndist oft af krefjandi aðstæðum 

ásamt því að þau vörðu miklum tíma á internetinu og samfélagsmiðlum sem ýtti undir áhyggjur 

og kvíða, ásamt því að það hafði neikvæð áhrif á sjálfsmynd þeirra, en frelsandi áhrif 

náttúrunnar dró úr þeim vandkvæðum. Dvölin í náttúrunni leiddi til hugarfarsbreytinga þar 

sem unglingarnir sögðust hafa náð jafnvægi á hugsunum sínum og að þeir hafi öðlast 

jákvæðara hugarfar. Unglingarnir greindu frá framförum í tilfinningastjórnun og tjáningu á 

tilfinningum ásamt aukinni samskiptahæfni, bættum félagstengslum og getuna til að treysta 

öðrum. Þeir fengu tækifæri til að opna sig um lífsreynslur sínar á eigin forsendum og af þeim 

sökum náðu þeir að sleppa takinu á þeim atburðum úr fortíðinni sem höfðu haft skaðleg áhrif 

á þá. Náttúran var valdur þess að unglingarnir upplifðu sálarfrið og andleg líðan þeirra varð að 

öllu jafnaði betri eftir meðferðirnar. Þeir öðluðust sálræna seiglu til að takast á við 

þunglyndiseinkenni sem hafði þau áhrif að sjálfsvígshneigð og sjálfsskaðahegðun fóru 

minnkandi. Unglingarnir lærðu að hafa meiri trú á eigin getu í gegnum líkamlegar áskoranir 

meðferðanna sem hafði það í för með sér að efla sjálfsmynd þeirra. Meðferðirnar báru þann 

árangur að auka sjálfstraust og sjálfsálit ásamt því að veita unglingunum seiglu og styrk til að 

tengjast sjálfum sér, takast á við vandamál sín og taka stjórn á eigin lífi. Sýn þeirra á framtíðina 

varð betri og þeir fundu fyrir hvatningu til að gera breytingar á lífi sínu (Bowen og Neill, 2016; 

Bowen o.fl., 2016; Christensen, 2016; Conlon o.fl., 2018; Dobud, 2016; Fernee o.fl., 2019; 

Fernee o.fl., 2020; Gabrielsen o.fl., 2018; Harper o.fl., 2019; Johnson o.fl., 2020). 



37 

Niðurstöður innihaldsgreiningarinnar endurspegla þá trú um að náttúran búi yfir öflum 

sem hafa áhrif á einstaklinga og sé þess valdandi að efla líf þeirra á jákvæðan hátt (Fernee o.fl., 

2019; Gabrielsen o.fl., 2018; Gass o.fl., 2012; Harper o.fl., 2019; Johnson o.fl., 2020; Louv, 

2008; Piccininni o.fl., 2018; Stevens, 2010). Þegar notast er við náttúrumeðferð eru unglingar 

teknir úr sínu daglega umhverfi í þeim tilgangi að nálgast erfiðleika þeirra á öðruvísi hátt en í 

hefðbundnum meðferðum (Berger og McLeod, 2006; Björn Vilhjálmsson, 2020; Kolb, 1984, 

2015; Sigrún Júlíusdóttir, 2002). Fyrri rannsóknir hafa sýnt að stöðug þróun á stafrænum 

tæknibúnaði sé breyting sem hefur áhrif á unglinga samtímans. Slíkur búnaður takmarkar 

samskipti í persónu sem getur leitt til félagslegrar einangrunar og einmanaleika (Fernee o.fl., 

2019; Twenge, 2017; Twenge o.fl., 2018). Richard Louv (2005) greindi frá því að samband 

barna og unglinga við náttúruna væri að rofna og rof á tengslum manns og náttúru er talið 

geta orsakað sálfélagslegum vandkvæðum (McGeeney, 2016; Roszak, 2001; Totton, 2003). Í 

kjölfarið hafa nýlegar rannsóknir leitt í ljós að dvöl í náttúrulegu umhverfi stuðli að bættri 

andlegri og líkamlegri heilsu barna og unglinga (Chawla; 2015; McCormik, 2017; Norwood o.fl., 

2019; Tillman o.fl., 2018; Vanaken og Danckaerts, 2018). Dvöl úti í náttúrunni býður upp á 

fjölbreyttar aðstæður þar sem vandamál daglegs lífs fá á sig nýja sýn og unglingarnir fá 

raunhæfari sýn á tilveruna (Berger og McLeod, 2006; Björn Vilhjálmsson, 2020; Sigrún 

Júlíusdóttir, 2002). Náttúrumeðferðir byggja oft á reynslunámi sem leggur áherslu á að 

unglingar læri af þeirri reynslu sem þeir verða fyrir sem á að leiða til breytinga á hugsun og 

hegðun (Dewey, 1938; Norton o.fl., 2014) sem sýndi sig í niðurstöðunum. Niðurstöðurnar 

samsvara einnig þeim rannsóknum sem hafa greint frá því að unglingar njóti góðs af fyrirfram 

mótuðum áskorunum og áhættum sem fylgja oft náttúrumeðferðum og eru talin auka seiglu 

(Björn Vilhjálmsson, 2020; Crisp, 1997; Rutter o.fl., 2008). Seigla er nauðsynleg fyrir unglinga 

sem eiga við sálfélagslegan vanda að stríða, því hún á að stuðla að alhliða þroska þrátt fyrir 

erfiðin sem eru að baki (Sigrún Harðardóttir, 2014). Helsta verkefni unglingsáranna samkvæmt 

lífsskeiðakenningu Erikson er þróun sjálfsmyndar og léleg sjálfsmynd til langtíma er talin 

áhættuþáttur á að unglingar þrói með sér sálfélagslegan vanda (Beckett og Taylor, 2016; 

Trzesniewski o.fl., 2016). Niðurstöðurnar leiddu í ljós að daglegt líf unglinganna einkenndist af 

því að þeir gætu ekki verið þeir sjálfir og þess vegna er mikilvægt að meðferðirnar báru þann 

árangur að efla sjálfsmynd þeirra (Bowen og Neill, 2016; Christensen, 2016; Conlon o.fl., 2018; 

Dobud, 2016; Fernee o.fl., 2019; Fernee o.fl., 2020; Gabrielsen o.fl., 2018; Harper o.fl., 2019). 

Til að varpa ljósi á þá eiginleika sem eru mikilvægir fyrir leiðbeinendur að búa yfir þegar 

unnið er með unglingum í sálfélagslegum vanda í náttúrunni verður stuðst við fyrri rannsóknir 

ásamt niðurstöðum innihaldsgreiningarinnar. Fræðin bendir til þess að leiðbeinendur 

náttúrumeðferða þurfi að búa yfir ýmsum eiginleikum til þess að geta beitt leiðsögn og haft 

viðunandi áhrif (Björn Vilhjálmsson, 2020; Johnson og Johnson, 2009; Ringer, 2002). 

Unglingarnir greindu frá því að stuðningur frá leiðbeinanda var viðvarandi alla meðferðina og 

þeir veittu þeim tilfinninga-, líkam-, og sálfélagslegan stuðning (Conlon o.fl., 2018; Dobud, 

2016; Fernee o.fl., 2019; Fernee o.fl., 2020; Harper o.fl., 2019). Fyrri rannsóknir hafa sýnt að 

leiðbeinendur náttúrumeðferða þurfi að veita stuðning og hvatningu í þeim tilgangi að mynda 

trúnaðartraust við unglinginn (Björn Vilhjálmsson, 2020; Sigrún Júlíusdóttir, 2002). Unglingar 

meðferðanna töldu mikilvægt að hafa jafnvægi á stuðning og hvatningu til þess að þeir næðu 

árangri. Þeir greindu frá því að hafa fengið hrós þegar vel tókst og hvatningu þegar mistókst 

og því var mistökum tekið fagnandi sem hefur sýnt að skapi sönn tækifæri til náms. Svigrúm 

til að gera mistök og prófa nýjar hugmyndir gerir það að verkum að unglingar eru líklegri til að 

öðlast breytingar á sjálfsmynd, hegðun og hugsun (Björn Vilhjálmsson, 2020; Conlon o.fl., 

2018; Martin-Kniep, 2000). Leiðbeinendur voru meðvitaðir um þarfir unglinganna og brugðust 

við þeim sem stuðlaði að jákvæðri tengslamyndun. Tengslamyndun átti sér stað í gegnum 

náttúruna þar sem unglingarnir höfðu svigrúm til að kynnast leiðbeinendunum sem leiddi til 

þess að þeir litu fremur á þá sem jafningja og áttu auðveldara með að treysta þeim sem á sér 

einnig stoð í fræðunum (Christensen, 2016; Conlon o.fl., 2018; Bowen og Neill, 2016; Fernee 

o.fl., 2019). Þegar báðir aðilar, meðferðaraðili og notandi, eru saman í náttúrulegum 

aðstæðum fær frásagnarnálgunin, sem er oft beitt í slíkum meðferðum, nýja merkingu. 

Auðveldara verður fyrir leiðbeinandann að beita styrkjandi hvatningu þar sem árangur er 

auðsýnilegri (Sigrún Júlíusdóttir, 2002). Jákvæð tengslamyndun var forsenda þess að traust 

myndaðist á milli unglingsins og leiðbeinandans (Christensen, 2016; Conlon o.fl., 2018; Bowen 

og Neill, 2016; Fernee o.fl., 2019). Þó voru nokkrir unglingar sem sögðust eiga erfitt með að 

treysta fullorðnu fólki sökum neikvæðrar reynslu úr æsku og það reyndist krefjandi þegar 

leiðbeinendur reyndu að mynda jákvæð tengsl við þá (Fernee o.fl., 2019). Áföll í barnæsku, líkt 

og að verða fyrir ofbeldi af hálfu foreldra, getur leitt til örðugleika til að mynda traust á 

unglingsárunum en einnig geta óörugg geðtengsl við foreldra í barnæsku birst í formi 

vantrausts (Bowlby, 1988; Freydís Jóna Freysteinsdóttir, 2008; Kochanska, 1995).  

Margir unglingar hafa tapað leiknum snemma úr lífi sínu og því er gott fyrir leiðbeinendur 

að búa yfir leikskap en þeir þurfa einnig að setja unglingunum tiltekin mörk (Björn 

Vilhjálmsson, 2020; Conlon o.fl., 2018; Fernee o.fl., 2019). Trúnaðartraust milli leiðbeinenda 

og unglinga skapar svigrúm fyrir endurgjöf sem hvetur unglinginn til sjálfsskoðunar (Sigrún 

Júlíusdóttir, 2002). Unglingarnir greindu frá því að þeir treystu leiðbeinendunum sökum þess 

að þeir veittu þeim öryggi og væntumþykju. Þegar meðferð á sér stað í þeim óútreiknanlegu 

aðstæðum sem náttúran hefur upp á að bjóða er það á ábyrgð leiðbeinandans að skapa 

verndandi aðstæður (Björn Vilhjálmsson, 2020; Christensen, 2016; Conlon o.fl., 2018; Dobud, 

2016; Fernee o.fl., 2019). Að lokum var leiðbeinendum oft lýst sem fyrirmyndum og að þeir 

hafi verið hvati fyrir því að unglingarnir vildu gera breytingar á lífi sínu (Conlon o.fl., 2018; 

Bowen og Neill, 2016; Harper o.fl., 2019; Fernee o.fl., 2020). Kenningin um táknræn samskipti 

vísar til þess að viðhorf, hegðunarmynstur og sjálfsmynd mótist af félagslegu umhverfi og þeim 

einstaklingum sem unglingurinn tengist í gegnum sálfélagsleg samskipti (Mead, 1976). Því er 

mikilvægt að leiðbeinendur geti verið fyrirmyndir fyrir unglingana til að jákvætt frávarp eigi 

sér stað en það gerist þegar unglingurinn horfir til leiðbeinandans og endurskilgreinir sig út frá 

samskiptum þeirra og hvernig hann sér sig í gegnum hann (Sigrún Júlíusdóttir, 2002). 

7.1 Lokaorð 

Í ljósi þess sem hér hefur verið fjallað um tel ég nauðsynlegt að maðurinn læri að njóta 

náttúrunnar á faglegri hátt en hann gerir í dag. Það má gera ráð fyrir því að áhrif 

náttúrumeðferða á unglinga í sálfélagslegum vanda séu samspil nokkurra þátta. Út frá 

niðurstöðum innihaldsgreiningarinnar og í ljósi fræðinnar má segja að það geti reynst erfitt 

hverju sinni að greina hvort náttúrumeðferðir séu árangursríkar vegna áhrifa náttúrunnar eða 

leiðbeinanda. Þó er augljóst að náttúrumeðferðir bera tiltekinn árangur með unglingum í 

sálfélagslegum vanda. Draga má þá ályktun að í ljósi þróunar á stafrænum tæknibúnaði sé 

aukning á sálfélagslegum vanda meðal unglinga sem hægt væri að sporna gegn með að nýta 

náttúruna í meðferðum með þessum hóp. Sálfélagslegur vandi er margslunginn og því ekki til 

ein rétt meðferð, samt sem áður er mikilvægt að unglingar sem eiga við slíkan vanda að stríða 

fái tækifæri til að vinna úr honum í náttúrulegri umgjörð. Það er því mitt mat að þróa þurfi 

fleiri úrræði hérlendis sem byggja á hugmyndafræði náttúrumeðferða og hver veit nema það 

muni verða eitt af verkefnum mínum sem félagsráðgjafa í framtíðinni.  

Styrkleikar innihaldsgreiningarinnar eru að fyrri rannsóknir hafa sýnt fram á svipaðar 

niðurstöður á áhrifum náttúrumeðferða á unglinga í sálfélagslegum vanda. Einnig tel ég það 

vera styrkleika að varpa ljósi á nýlega þekkingu á þessu sviði með tilliti til þeirrrar stafrænu 

tækniþróunar sem hefur orðið á síðastliðnum árum. Veikleikarnir eru að ekkert alhæfingargildi 

er á rannsókninni og því ekki hægt að spá fyrir um hvort aðrir unglingar í sálfélagslegum vanda 

muni verða fyrir sömu áhrifum í náttúrumeðferðum. Vert er hafa í huga að ekki er vitað nóg 

um langtímaáhrif náttúrumeðferða og hvernig áhrifin birtast í daglegu lífi unglinganna og því 

eru möguleikar til að framkvæma slíkar rannsóknir. Þess er vænst að niðurstöður 

innihaldsgreiningarinnar og endurspeglun hennar í fræðin muni ýta undir löngun fagaðila til 

að kynna sér betur áhrif náttúrumeðferða í þeim tilgangi að nýta nálgunina í vinnu með 

unglingum í sálfélagslegum vanda. Félagsráðgjafar ættu að hafa náttúrumeðferðir í huga í 

meðferðarstarfi  með þessum hóp og velja það að vinna úti í náttúrunni til þess að meðferðin 

verði sem árangursríkust. 

